
Qismət 

 
Çırpınıb qalmışıq qismətimizdə, 

Qaçıb uzaqlara gedə bilmirik. 

Bir ünvan yaradıb həsrətimizdən 

Nədə yanılmışıq hələ bilmirik. 
 

Yolların hərəsi bir yoldan keçir, 

Tək bizim yolumuz kəsişmir hələ. 

Çarəsiz ürəyim nə məlhəm içir, 

Yarası sağalmır, bitişmir hələ. 
 

Bir payız yağışı gözümün yaşı, 

Unutma çətiri, selə düşərsən. 

Bu yasaq sevgini gizlidə daşı, 

Əlində tutarlar, ələ düşərsən. 
 

Görüşə bilmirik eyni şəhərdə, 

Azdırır küçənin cığırı bizi. 

İtirik kütlədə, bu gethagəldə 

Yollar yoracaqdır axırı bizi. 
 

Əl üzsün bu dəli həvəsdən ürək, 

Dumandan ayrılıb çənə düşməyək. 

Gorüşsək, təzədən ayrılaq gərək 

Yaxşısı budur ki, heç görüşməyək.... 

*** 

 

Ömürlük məhəbbət olmur, əzizim, 

Hər yazın qış payı, payız payı var. 

Mürgülü dənizin, susqun dənizin, 

Küləklər yuxusun oğurlayırlar. 

 

Birdə görürsən ki, boşalıb için, 

Əlindən salmısan, düşüb dağılıb. 

Daha heç kim deyil o kəs səninçün, 

Baxırsan yerində sınıqlar qalıb. 

 

Toxunsan əlini yaralar o qəm, 

Qınayıb qalarsan hədər illəri. 

Bir də görərsən ki, tamam sökmüsən 

İçindən o bəyaz xatirələri. 

 

Bir də baxarsan ki, daşa dönmüsən, 

Daşlaşıb içində inamın, sözün. 

Elə bil bahardan qışa dönmüsən, 

Yanan da özünsən, yaman da özün. 

 

Yollar uzaqlaşır, dəyişir fikir, 

Zaman dəyirmandı, əriyir izim. 

Bütün ayrılıqlar ömürlük çəkir, 

Ömürlük məhəbbət olmur, əzizim. 

Yiyəsiz adam 

 
Qısılıb hardasa küncə, bucağa, 

Üşüyür hər gecə evsiz adamlar. 

Əlləri həsrətdi isti ocağa, 

Bizim aramızda bizsiz adamlar. 

 

Bəlkə də günlərdi qarnı ac gəzir, 

Diksinir üstünə köpək hürəndə. 

Analar qorxudur körpələrini, 

Qaranlıq köşədə onu görəndə. 

 

Yalın ayaqları cırıq çəkmədə, 

Yanından ötürük evimizə biz. 

Onun son günüdür bu gün bəlkə də, 

Öləcək hansısa küçədə səssiz. 

 

Sanki pişik ölüb, sanki quş ölüb, 

Bir kimsə ağlamaz, bir kimsə yanmaz. 

Əyilib kədərlə alnından öpüb, 

Onu son mənzilə daşıyan olmaz. 

 

Qar yağıb şəhərə ağ bəzək kimi, 

İsti sobamızda qaynayır qazan. 

Soyuq zirzəmidə son nəfəsini, 

Allaha tapşırır yiyəsiz adam... 

Qayıdıb gəlmisən 
 

Hanı dodağının dadı əzizim? 

Hanı əllərinin odu əzizim? 

İsidib özgəni, yadı əzizim, 

Qayıdıb gəlmisən yanıma qəmli, 

Ürəyi yaralı, kipriyi nəmli. 

 

Nə deyim, deməyə sözümmü qalıb? 

Dözümmü? Dözməyə dözümmü qalıb? 

Mənə deyilməmiş sözünmü qalıb? 

Qayıdıb gəlmisən yanıma qəmli, 

Ürəyi yaralı, kipriyi nəmli. 

 

           Düşüb üzüyünün qaşı, əzizim, 

Qurumur gözünün yaşı, əzizim, 

Toplayıb şaxtanı ,qışı əzizim 

Qayıdıb gəlmisən yanıma qəmli, 

Ürəyi yaralı, kipriyi nəmli. 

 

Telində ağaran çəni neynirəm? 

Gözündə bir ümid qəmi neynirəm? 

Neynirəm, indiki səni neynirəm? 

Qayıdıb gəlmisən yanıma qəmli, 

Ürəyi yaralı, kipriyi nəmli. 
      2009 

Sən və mən 

 
Üzbəüz dayanmışıq , 

İkimizik, sən və mən. 

Dünyada bir adam yox, 

Yalnız bizik, sən və mən. 

 

Nəfəsindən rəqs edir, 

Havada toz dənəsi. 

Nə desən gözüm üstə, 

Qəlbimin şahzadəsi. 

 

Biz bilmirik nədir qəm, 

Səbəb yoxdur üzülək. 

Göylərdənmi enmisən? 

Vallah mələksən, mələk! 

 

Qışı yoxdur sevgimin, 

Elə bahardır bahar. 

Mənim zalım dünyada, 

Səndən başqa kimim var? 

 

Üzbəüz dayanmışıq , 

İkimizik, sən və mən. 

Dünyada bir adam yox, 

Yalnız bizik, sən və mən. 

 



 8 

 

*** 

 

Nəyə gərək xatirələr? 

Xatirimdə xoş nə var ki? 

Ürəyimdə küt qəlpələr, 

Kim vurubdur, günahkar kim? 

 

Qaçhaqaçla, qovhaqovla. 

Mən su ilə, sən alovla. 

Əsəbindən otur ağla, 

Kim ovudar, qucaqlar kim? 

 

Anlamadım səni hələ, 

Nə faydası innən belə? 

Çıxıb getdin gülə -gülə, 

Məndən başqa kim ağlar, kim? 

 

Əyilmədim bax durmuşam. 

Çinar kimi şux durmuşam. 

Həsrətinlə yax durmuşam, 

Yaraları kim bağlar, kim? 

 

Ömür uzun zaman təbib, 

Yaşamağa inam, təbib. 

Vuran vurub, aman təbib, 

Onun kimi kim dağlar, kim? 

Nə dost oldu , nə sevgili, 

Gəldi keçdi duman kimi. 

Sonu qəmli roman kimi, 

Keçmişi kim varaqlar, kim? 

Təqvim 
 

Hara qaçsaq özümüzdən, 

Yolumuz uzaq düşəcək. 

Düz küsəcək özü bizdən, 

Həqiqət yasaq düşəcək. 
 

Din , iman əldən gedəndə, 

Şeytan yolundan edəndə, 

Günaha batmış bədəndə, 

Ruhumuz dustaq düşəcək. 
 

Dünyanı bölə bilmirik. 

Qonağıq, hələ bilmirik. 

Allahı görə bilmirik, 

Çətin bizə haqq düşəcək. 
 

Tamah pərdə çəkib gözə, 

Güvənməyək ömrümüzə, 

Öləndə tanrıdan bizə, 

Bir qarış torpaq düşəcək. 
 

Qəm telimə ağ salacaq, 

Köksümə min dağ salacaq. 

Ağaclar yarpaq salacaq, 

Məndən bir budaq düşəcək. 
  



 11 

 

Ümidlərim yelə getdi, 

Yağış yudu, selə getdi. 

Bu bahar da belə getdi, 

Təqvimdən varaq düşəcək. 

Tanıyıb bilməzsən... 
 

Məndən uzaqdasan niyə bu qədər? 

Yuxundan mən necə oyadım səni? 

Əlimi uzatsam , əlinə dəyər, 

Sən heç hiss etməzsən bəlkə də məni. 

 

Məndən uzaqdasan, məndən aralı, 

Nigaran səsimə sən hay ver barı. 

Gözümün yaşları yusa yolları, 

Gəlib kiritməzsən bəlkə də məni. 

 

Dağlar çipər olub yolumu kəssə, 

Könül qovuşmaqdan əlini üzsə. 

Qopsa xəzan yeli, ürəyim əssə, 

Öpüb isitməzsən bəlkə də məni. 

 

Sevdim dəlilər tək qədirbilməzi. 

Deyirlər sevginin kor olur gözü. 

Səni səsləsəmdə, tanıyıb səsi, 

Duyub eşitməzsən bəlkə də məni. 

 

Zaman öz  çarxını döndərməz geri, 

Yaşayıb gedirik  il üstə ili. 

Üz-üzə gəlsəkdə biz günün biri, 

Tanıyıb bilməzsən bəlkə də məni.... 

 
2007 

Dərdim olmazdı... 
 

Bəlkə də qəlbimdə sənin adında 

Dərdim olmasaydı dərdim olmazdı 

Bəlkə də xəyalın qapı dalından 

Məni yormasaydı dərdim olmazdı. 

 

Sənin daş ürəyin nə bilir axı 

Atdığın o daşlar evimi yıxır 

Həsrətin insafa gəlibən axır 

Məni qovmasaydı dərdim olmazdı. 

 

Telefon zəng çalır susursan yenə 

Sükutun diliylə nə deyim sənə 

Gözlərin dolaraq bulud yerinə 

Belə yağmasaydı dərdim olmazdı. 

 

Ayrılıq zamanı payız zamanı 

Xəzəldi yarpaqlar çətirin hanı 

Süzüb gözlərini əlvida anı 

Qəmli baxmasaydın dərdim olmazdı. 

 

Evin evimizdən uzaqda bizim. 

Sizin küçənizdə nə gəzir izim? 

Bu dərdli, yaralı ürəyimizin, 

Qanı axmasaydı dərdim olmazdı. 

Unuda bilmirəm acizdir ürək, 

Qaçıb bu şəhəri tərk edəm gərək, 

Sərin nəfəsindən qopan bu külək, 

Məni yıxmasaydı dərdim olmazdı. 

 

O mələk, mən isə Allah bəndəsi 

Yox qərib könlümün kimi- kimsəsi 

Kaş ki, tapılaydı bir bəhanəsi 

Yanımda qalsaydı dərdim olmazdı. 

 
2012 

Payıza de gəlməsin 
 

Payıza de, gəlməsin, 

Üşütməsin aramsız yağışlarla, 

Əsdirməsin həyəcanlı küləkləri qapımıza , 

Sarı -sarı naxışlarla, ayrılığı salmasın aramıza. 

Söndürək ikimizdə telefonları, 

Payız oxutmasın qəmli melotonların... 

Payıza de, gəlməsin! 

Əynim nazikdir, 

Ayağım yalın. 

Payıza de, gəlməsin xəyallarımıza, 

Bir ümman ümidi soldurmasın. 

De ki, gəlməsin 

Allah xatirinə, belə qəddar olmasın! 

Payıza de gəlməsin , 

Qaçırtmasın hərəmizi bir tərəfə. 

Payıza de, toxunmasın bizə, 

Keçsin bu dəfə. 

Payiza de, gəlməsin gözlərimə, 

Asılmasın sevincimdən, 

İslatmasın balışımın səadətin. 

Bir bahar dünyamız var gizlincimdə, 

Payıza de gəlməsin!... 

 
2011 

Başqası sən deyilsən 

 
Heç kim sən deyil əzizim, heç kim sən ola bilməz. 

Sən nağıllardan gəlmişdin, sən xəyali qəhrəman. 

Başqa biri ruhuma bunca tən ola bilməz, 

Fəqət elə nağıltək gerçəyimdən uzaqsan. 

 

Heç kim sən deyil əzizim. 

Qaranlıq gecələrdə nə cismimi isidən, 

Nə qəlbimi titrədən, bir kimsə yox əzizim. 

Əl açıb küçələrdə, qəmli bir kölgəyəm mən 

Görüşünü dilənən. 

 

Kimdir sənə bənzəyən, həsrətin də başqadır, 

Xatirən də başqadır, ayrılığın da başqa. 

Hər şeyə dözəcəkdim, onsuz ömür qışdadır, 

Hər şeyə dözə bildim, ayrılığından başqa. 

 

Heç kim sən ola bilmir, əvəzin yoxmuş məyər ? 

Tikanlı məftilmisən yollarımda, yoxsa nə? 

Arxadan atılan daş mütləq topuğa dəyər 

Taleyin atdığı daş niyə dəydi  sinəmə? 

 

Heç kim sənə bənzəmir bənzərinə alışam. 

Ya da təsəlli olsun, yox o da sən deyilsən. 

Mən bu yetim ürəyi yollarına atmışam, 

Sən onu görəcəksən bir az yerə əyilsən. 

Başqası sən deyilsən... 

Sonu əlvida 
 

Bu nə burulğan idi ?- Aldı apardı bizi. 

Bu nə cür  bahar idi? 

Sevgimiz aşkar idi, de kimlər yordu bizi? 

De kim günahkar idi? 

 

Bu necə görüş idi ?- Mənəvi döyüş idi. 

İkimizdən xəbərsiz. 

Adi bir öpüş idi, adi nəvaziş idi, 

Titrəyirdik fəqət biz. 

 

Bu nə yüksək dağ idi ? -Nə bəxtəvər çağ idi. 

Məhəbbətin zirvəsi. 

Sən demə yasaq idi, tanrıdan yasaq idi 

Eşqin dönüş nöqtəsi. 

 

Bu hansı ünvan idi ?- Bu hansı məkan idi. 

İkimizin dünyası? 

Həyat firavan idi, canın mənə can idi 

Nə oldu bəs sonrası? 

 

Bu nə cür qismət idi ?- Yarısı həsrət idi, 

yarısı da intizar. 

Sənin üçün dərd idi, mənim üçün dərd idi 

Aramızda olanlar. 

Bu nə əlvida idi, sonluğu nida idi, 

Paraladı qəlbimi. 

Başlanğıc röya idi, yaşandı xülya idi, 

Bitdi də yuxu kimi............... 

Bir dəli ayrılıq 

 
Bir dəli ayrılıq keçir qəlbimdən, 

Bir dəli fırtına oyuncağıyam. 

Sığdıra bilmədim mənə səni mən, 

Soyumuş ocağın oduncağıyam. 

 

Bir dəli ayrılıq qapımı döyür, 

Cızır pəncərəmi, yorur beynimi. 

Bir dəli ayrılıq qəddimi əyir, 

Bir dəli ayrılıq geyir əynimi. 

 

Yox, hələ gec deyil bitəcək bu qəm, 

Calana bilmədim səadətinə. 

Bir dəli ayrılıq gəlir əlimdən, 

Cəzası nə idi, bəraəti nə? 

 

Soruşma, qoy belə səssiz ayrılaq, 

Qınaqsız, gileysiz, tənəsiz olsun. 

Ağlama yağışsız, selsiz ayrılaq, 

Qorxuram ayrılıq bir dəniz olsun. 

 

Mən üzə bilmirəm, su boğar məni 

Ağlama,dalğalar aparar məni. 

 

Ağlama, nə xeyri bu boyda qəmin, 

Cavabın nə verim ayın , ilin mən? 

Nə sən mənimkisən, nə də mən sənin, 

Bir dəli ayrılıq gəlir əlimdən. 

 

Mən üzə bilmirəm, su boğar məni 

Ağlama, dalğalar aparar məni.... 

 

 



 21 

 

Apar məni evimə 
 

Tək gedə bilmirəm yolu evimə, 

İşdən tələsirəm səninlə gedim. 

Sən yoxsan qəmimi alım əlimə, 

Sən yoxsan evimə qəmimlə gedim. 

 

Başımda bir qutu siqaret eşqi, 

Cana zərərlidir, dərdə faydalı. 

Yanımda olsaydın, yanımda kaş ki, 

Mən bu zəhrimarı çəkməzdim, zalım. 

 

Yaman pis vərdişdir səni gözləmək, 

Gözlərim asılı qalıb gecədən. 

Mən adi biriyəm, sən isə mələk 

Çətin ki, keçəsən yoldan, küçədən. 

 

Niyə ucalmısan bunca gözümdə? 

Səni mən ucaltdım, mən dağ elədim. 

Elə ucaltdım ki, səni özümdən 

Yerdən göyə qədər uzaq elədim. 

 

Tək gedə bilmirəm yolu evimə, 

Elə hey axtarır gözüm gözünü. 

Sənsizlik qoxusu dolu evimə, 

Apara bilmirəm zorla özümü. 

Yollar da evimə aparmır məni, 

Gecikir avtobus, gecikir qatar. 

Sənə qurban olum, tərk et göyləri, 

Gəl məni küçədən evimə apar.... 

Dərdli bir dənizəm 

 
Sən mənim qəlbimi duya bilmədin, 

Mən səni çox gəzib, çox aramışam. 

Gözümün yaşını yuya bilmədin 

Ağlaya-ağlaya dəniz olmuşam. 

 

Uçur üzərimdə ağ qağayılar, 

Uçur xatırladır mənə sevgimi. 

Ötür bax beləcə həftələr, aylar, 

Azaldır günbəgün sənə sevgimi. 

 

İtir ümidim də şor sularımda, 

İtir arzularım, dalğaya dönür. 

Səni görmədikcə yuxularımda 

Yuxular ən qatı düşmənim olur. 

 

Qəzəbli-fırtına düşüncələrim, 

Sizi ram etməyə qalmayıb gücüm. 

Dəydikcə sahilə qəm ləpələrim, 

Qayalar üstümə eləyir hücum. 

 

Ağlaya -ağlaya dəniz olmuşam, 

Gəl üz sularımda sən ey bəxtəvər. 

Qorxma, gileyimdən, səssiz olmuşam 

Çətin şor sularım xətrinə dəyər. 

Çətin eşidəsən bir də səsimi 

Səsim şırıltıya, küləyə dönüb. 

Sinəmin üstündə cızdım rəsmini 

Rəsmin ağ köpüklü ləpəyə dönüb. 

 

Gəl üz sularımda, sevindir məni. 

Gör neçə zamandır görüşmürük biz. 

O qədər çəkmişəm mən həsrətini 

Dərdli bir dənizəm, dərdli bir dəniz. 

 
2009 

Yuxuma gəlməyə tələs bu gecə 
 

Yaman qəribsəyib ürəyim sənsiz, 

Həsrətin ruhuma qəfəs, bu gecə. 

Barı insaf elə səssiz-səmirsiz, 

Yuxuma gəlməyə tələs, bu gecə. 

 

Gör necə aydındır səmanın üzü, 

Ulduzlar görüşə çağırır bizi. 

Çoxdandır görmürük bir –birimizi, 

Yuxuma gəlməyə tələs, bu gecə. 

 

Tənhalıq sonuma çıxmamış tələs! 

Buludlar donunu sıxmamış tələs! 

Həsrətin evimi yıxmamış tələs! 

Yuxuma gəlməyə tələs, bu gecə. 

 

Sənsiz kabus olur gecələr mənə, 

Dar gəlir şəhərlər, küçələr mənə. 

Qorxuram intizar güc gələr mənə 

Yuxuma gəlməyə tələs, bu gecə. 

 

Hardan biləydim ki, yüküm ağırdı, 

Külək sevincimi yelə sovurdu. 

Yuxu xəyalıma gedən cığırdı, 

Yuxuma gəlməyə tələs bu gecə. 

Cəfanı  çəkməkdən usanmayacam. 

Səni hey sevəcəm, dayanmayacam. 

Gəlməsən yuxumdan oyanmayacam, 

Yuxuma gəlməyə tələs, bu gecə. 

 
2009 

 



 27 

 

Göz yaşım 
 

Mənim şeirim yazılmayıb dəftərində, 

Mənim nəğməm dodağında səslənməyib. 

Toxumum ki, cücərməyib əllərində, 

Böyüməyib, sinən üstə bəslənməyib. 
 

Ünvanımız bir-birindən çox aralı, 

Otağımız başqa nəfəs, başqa aləm. 

Xatirəni qəlbimə çox görmə barı, 

Mən ki çoxdan əl üzmüşəm ürəyimdən. 
 

Qınamıram, hər ikimiz əli yanıq. 

Qorxutmadı,cızz demədi kimsə bizə. 

Görüşürük, bacarmırıq, ayrılırıq 

Bu dünyada yer dar gəlir ikimizə. 
 

Taleyimdən Xəzri kimi ötüb keçdin, 

Ümidlərin yarı nağıl, yarı heçdir. 

Mən bir ayrı, sən bir ayrı yolu seçdin, 

Təzələmə yaraları artıq gecdir. 
 

Mənim telim oxşanmayıb nəfəsinlə, 

Mənim yuxum qorunmayıb balışında. 

Yaşayıram həyatımı özgəsiylə, 

Sənsə hər gün islanırsan göz yaşımda... 

Yağış yağır, islanırsan göz yaşımda....... 
 

2010 

İroniya 
 

Savadsızam haqlısan, 

Səni çözə bilmədim. 

Balaca bir dərd idin, 

Beş gün dözə bilmədim. 

 

Sındıranda qəlbimi, 

Gərək mətin duraydım. 

Dözümsüzəm haqlısan, 

Gərək yıxılmayaydım. 

 

Özgəsiylə sevişdin, 

Dedin xəyanət deyil. 

Ağılsızam haqlısan, 

Bu ki, məhəbbət deyil. 

 

Sən bir addım atanda, 

Gərək beşin ataydım. 

Kül başıma, haqlısan 

Gör özümü nə saydım. 

 

Sən demə sən zirvəsən, 

Kor gözümlə görmədim. 

Layiqincə haqlısan, 

Sənə dəyər vermədim. 

Gah getdin, gah qayıtdın 

Anlamadım fikrini. 

Çarəsizəm haqlısan, 

Düşmənim yox sən kimi. 

 

Yolu çoxdur dünyanın, 

Bir ucu çəndən keçir. 

Gedəsiyəm, haqlısan, 

Qatarım qəmdən keçir. 

 

Yanında yox qərarım. 

Qərarımı almısan. 

Səni atıb gedirəm, 

Vəfasızam haqlısan..... 

Ən ağır yükün mənəm 

 
Anama 

 

Qara tellərinin qarası sənin 

İçində bir bəyaz varsa mənimdir 

Bahar təravəti qoxur güllərin 

Dibində qar, ayaz varsa mənimdir. 
 

Gülürsən, gülüşün bulaq səsidir 

Bulağı sənindir, səsi mənimdir 

Gizlətmə, köksündə bıçaq izidir 

Yarası mənimdir, izi mənimdir. 
 

Elə dayanmısan sanki yox qəmin 

Hardan öyrənmisən, kim sənə deyib? 

Ən ağır yükün də, mənəm, mən sənin 

Ən ağır yüküm də səni əyməyib. 
 

Titrəyir dodağın hər sərt sözümdən 

Nişangah sənindir, oxu mənimdir 

Ağlama, qoy öpüm qara gözündən 

Bilirəm günahın çoxu mənimdir. 
 

Səni səmalardan veriblər mənə 

Sürgünü sənindir,qisməti mənim 

Bir daha göylərə qayıdım demə 

Qorxusu mənimdir, həsrəti mənim. 

Elə dayanmısan sanki yox qəmin 

Hardan öyrənmisən, kim sənə deyib? 

Ən ağır yükün də, mənəm, mən sənin 

Ən ağır yüküm də səni əyməyib. 

 
2010 

Alışa bilmirəm... 
 

Mən ki, bu sevginin qışını sevdim 

Tozunu, qumunu, daşını sevdim 

Əyrisini sevdim, çaşını sevdim 

Düzünə alışa bilmirəm hələ. 

 

Duymadım xoş sözün, xoş sədasını 

Başıma dərd etdim baş bəlasını 

O qədər illərlə tutdum yasını 

Nazına alışa bilmirəm hələ. 

 

Sındırdı qəlbimi, qəlpəsin sevdim 

Kölgəmə çevrildi, kölgəsin sevdim 

Sərtinə öyrəşdim, silləsin sevdim 

Yazına alışa bilmirəm hələ. 

 

Əlimi uzatdım dumana döndü 

Çiçəyin istədim samana döndü 

İllərnən susurdu, dil açdı, dindi 

Səsinə alışa bilmirəm hələ. 

 

Mən ki, bu sevginin qəmini gördüm 

Xəzanın yaşadım, çənini gördüm 

Yaxının görmədim, genini gördüm 

Üzünə alışa bilmirəm hələ. 

Mən ki, bu sevginin ayazın sevdim 

Dərinin görmədim, dayazın sevdim 

Lap azın yaşadım, lap azın sevdim 

Özünə alışa bilmirəm hələ.... 

 

 

 



 34 

 

Payız elegiyası... 

 
Əriyib yarpaq-yarpaq payızla sovrulmuşam. 

Sarı xəzəl olmuşam. 

Bürünüb gödəkçəmə dənizin sahilində, dalğatək 

qıvrılmışam. 

Qəmindən yorulmuşam. 

Əllərindən xəbərsiz üşüyərkən əllərim, 

Olubmudur xəbərin ruhumun təlaşından? 

Məni yada salanda ağır düşüncələri atmısanmı  

başından? 

Ürəyimə sancılan qaratikan kolu tək nəfəsimi  

gərmisən. 

Heç bilmirəm sevdiyim, həsrətini çəkdiyim 

Xəyalmıdır, sənmisən..... 

Mən bir dağ çiçəyiyəm, dağ çəkmisən köksümə. 

İllərin ortasında, fəsillərdə azmışam. 

Sənə gələn səmtimi itirmişəm incimə, 

Toz basmış məktublarda, rəsmlərdə azmışam. 

Əridim yarpaq-yarpaq buludlarla boşaldım, 

Küləklərlə yarışdım, küləklərlə barışdım. 

Bir ömür kimi ötdüm, bir an kimi yaşandım 

Sonra bir heçə döndüm səhralara qarışdım. 

Əridim yarpaq-yarpaq yetim ağaclar kimi. 

Çürüdüm yarpaq-yarpaq vüsalına çatmamış . 

Sən gəl qış yuxusundan silkələ, oyat məni 

Yaz gəlib oyatmamış....... 

Yağış 
 

Çoxdandı dolmuşdu ana təbiət, 

İndi səmalardan yağdırır qəmin. 

Torpaq da bir damcı yağışa həsrət, 

Uzadır göylərə ağac əllərin. 

 

Yuyulur ayların tozu şəhərdən, 

Yuyulur yuxulu gözü dənizin. 

Adamlar boylanır pəncərələrdən, 

Süzülür şüşədən su dizin-dizin. 

 

Bahar arzulayır ürək bu dəmdə, 

Üşüyür, sıxılır günəş diləyir. 

Yanımdan tələsik ötüb keçən də, 

Evinə tez gedib çatmaq istəyir. 

 

Çoxdandı dolmuşdu göylərin gözü, 

Buludlar qapqara şara bənzəyir. 

Yağışın altında sevdiyi qızı, 

Bir oğlan əlində çiçək gözləyir. 

 

Maşınlar şütüyür, yollar tələsir 

Şəhərin bozuna bürünür zaman. 

Nə qız gəlmək bilir, nə yağış kəsir. 

Nə də ki yerindən tərpənir oğlan... 

Elə bil Tanrının qəzəbi tutub 

Suya qərq edəcək torpağı, daşı. 

Günəş oyansaydı qış yuxusundan, 

Kiridə bilərdi bəlkə yağışı........ 

Sənə 
 

Günəşin hardadı, baharın harda? 

Tanıt qoy isinim şölələrində. 

Ürəyin döyünür hansı diyarda? 

Yol görsət, dolanım küçələrində. 

 

Dənizin hardadır, sahilin harda? 

Qıvrım sularında yelkənə dönüm. 

Ayağın iz salır hansı yollarda? 

Arxanca sürünən kölgənə dönüm. 

 

Ağacın hardadır, nübarın harda? 

Dadım bal ətirli meyvələrindən. 

Vətənin, məskənin, ünvanın harda? 

De, bir gün qapına gələ bilim mən. 

 

Enişin hardadır, yoxuşun harda? 

Dumantək dolanım başına sənin. 

İlişib qalıbdır baxışın harda? 

Ötürmə, çıxacam qarşına sənin. 

 

Ulduzun hardadır, zülmətin harda? 

Söylə ki, şipşirin yuxuna dönüm. 

Demə ki, hardadır, qismətim harda? 

Səslə pəncərəndən üzünə gülüm. 

 
2010 

Gərək sevməyəydik 
 

Əgər yad idiksə, yad da qalardıq, 

Kaş ki, bu görüşdən peşman olardıq. 

Yox, gərək ən qatı düşmən olardıq, 

Belə sevməyəydik bir-birimizi. 

 

Əllərim əlinə alışmayaydı, 

Yuxumuz bu qədər qarışmayaydı, 

Göydə ulduzumuz  barışmayaydı, 

Belə sevməyəydik bir-birimizi. 

 

Kimsəsiz şəhərdə yollarım sənsiz, 

Qəminmi əzizdir, özünmü əziz? 

Elə görüşmədən ayrılaydıq biz, 

Belə sevməyəydik bir-birimizi. 

 

Yazdığın məktublar həsrətə inad, 

Viranə könlümü etmir ki, abad. 

Hərəmiz bir evin üstündə qanad, 

Calaya bilmirik taleyimizi, 

Gərək sevməyəydik bir-birimizi. 

İnanmayım sənə bir də 

 
Nədir yenə zilləmisən gözlərini gözlərimə? 

Gecdir artıq gileylənmə heç nə demə. 

Bir az yaxın, bir az uzaq, bir az yasaq, 

Nə faydası ayrılığa yas saxlasaq? 

 

Unut dedim gilələndi gözündə yaş, 

Qucaqladım, uzaqlaşdın yavaş-yavaş. 

Uzaqlaşdım ayağıma sarıldı qəm, 

Mamır kimi qayalara sığındım mən. 

 

İndi qəlbim param-parça, çilik–çilik, 

Nə mən sənə, nə sən mənə dost deyilik. 

İsitmirik bir otağı biz ikimiz, 

Yandırmırıq bir çırağı biz ikimiz. 

 

Bir toxumu cücərtmirik dibçəkdə biz, 

Bir arzunu daşımırıq ürəkdə biz. 

Paylaşacaq nəyimiz var, kimimiz var? 

Yarım qalmış sevgimiz var, kinimiz var. 

 

Əllərimi sığallayan barmaqların, 

Dodağımda can tapşıran dodaqların. 

Sonra isə...... 

Sonra isə o xəyanət və ayrılıq, 

Göz yaşlarım yanağımda sınıq-sınıq. 

Yox mənası sadalayım olanları, 

Heç nəyim yox qürurumu alma barı. 

Alçalmayım, əyilməyim yenə, bir də, 

İnandırma, inanmayım sənə bir də. 

Bacarmadım 
 

Unudacam dedin, unutdunmu yar? 

Nə yalan söyləyim mən bacarmadım. 

Sağalmaq bilmədi köhnə yaralar, 

Yordu kipriyimi nəm, bacarmadım. 

 

Özgəyə tapındın bəlkə, kim bilir? 

Axan göz yaşımı küləklər silir. 

Baxanlar deyir ki, xoşbəxtdir, gülür, 

İçimi yandırdı qəm, bacarmadım. 

 

Nə mən əvvəlkiyəm, nə sən həminsən, 

Ayrı yaşamağın tapdın çəmin sən. 

Unut söyləyirsən, at söyləyirsən, 

Nə qədər dolandım gen, bacarmadım… 

 
2008 

İzlərin 
 

İzlərin yollarda kövrəlib indi, 

İzlərin uzağa sürünür gedir. 

Ayrılıq sənin yox, izlərinindir. 

Özü, öz ahına bürünür gedir. 

 

Nə deyim gecikmiş arzuya gülüm? 

Bəxtimiz qırılmış ayna parçası. 

Sevgimiz qolumda təzəcə ölüb. 

Çətin ki, qırx günə bitirəm yası. 

 

Ruhum qərib düşüb yad dünyalara. 

Məni bu dünyada saxlayan səndin. 

Silmirəm izini yollarımdan ki, 

Bəlkə o izlərlə geriyə gəldin. 

 

Toplayıb apardın arzularımı, 

Çantanda özünün nə vardı axı? 

Bir az tez çıxsaydın qarşıma gülüm, 

Hər şey başqa cürə olardı axı. 

 

Kəsmir ayağını qapımdan yollar, 

Hər yolun bitəcək ünvanı sənsən. 

Silmirəm izini yollarımdan ki, 

Bəlkə o izlərlə mənə dönərsən. 

*** 

 

Qəmli bir nəğmədir yaşanıb bitən. 

Tozlu patefonda səslənən nəğmə. 

Keçmişlə gələcək, ortasında mən, 

Və birdə musiqi sadəcə dinlə... 

 

Bu gün son günündür məndə varlığın, 

Axıb gözlərimdən töküləcəksən. 

Səni hədəf alıb unutqanlığım, 

Bir kərpic ruhumdan söküləcəksən. 

 

Gəl içək həsrəti sabaha qədər, 

Ovcun qədəh olsun buz dodaqlara. 

Gündüzlər isitsin bizi küçələr, 

Gecələr sarılaq oyuncaqlara. 

 

Məsumdur içimdə yaşayan mənim, 

Uşaqdır, seçməyir düzü əyridən. 

O səni hələ də sevməyi bilir, 

Mən isə....əksinə, unuduram mən. 

 

Nə qədər ayrılıq yaşadıq sənlə, 

Bu ən möhtəşəmi, bu ən səssizi. 

Qəlbimin qapısın çırpıb gedəndə, 

Zibil vedrəsinə atarsan bizi. 

Qəriblər 

 
Sonu olmalıdır bu çaxnaşmanın, 

Ardı kəsilməli gileyin, qəmin. 

Belə soyuq-soyuq yanaşmağının, 

Zərrə tək xeyrini görə bilmədim. 

 

Gör kimi, kimlərə dəyişə bildin. 

Başını döndərdi ötəri sevdan. 

Gecələr astaca yuxuma gəldin, 

Səhərlər boylandın özgə qapıdan. 

 

Əlin ciblərində, dolaş şəhəri, 

Tozlu havasını  ciyərinə çək. 

Gərək unudaq ki, olub bitəni, 

Eyni məmləkətdə yaşaya bilək. 

 

Rüşvətlə qurulan, tikilən şəhər, 

Pula aldananlar, kasıb fikirlər. 

Qırmızı şərabla dolan qədəhlər, 

Birdə ki, birdə ki bizim kimilər. 

 

Ah çəkdim, səs saldı ahım dağlara. 

Sonuncu ümidə asılıb ürək. 

İsinə bilmədik yad qucaqlara, 

Vətəndən qovulmuş iki qəribtək. 

Qara qəpik 

 
Son körpü qalmışdı onu da qırdın. 

İndi mənim üçün kimsən axı sən? 

Gedəndə ən ağır zərbəni vurdun, 

Nə fərqi geriyə dönsən axı sən? 

 

Atmışam başımdan sənin eşqini, 

Sınıq ürəyimdən qan damır hələ. 

Etdiyin nə varsa bir kabus kimi, 

Gözümün önündə canlanır hələ. 

 

Sən Allah boylanma geriyə, çıx get! 

Dəyiş ünvanını, yolunu dəyiş! 

Sənə bəslədiyim ülvi hisslərin, 

Qiyməti bir qara qəpik deyilmiş. 

Deyəsən 

 
Nə çoxdur sözü buludun, 

Qaralıb üzü buludun. 

Dolubdur gözü buludun, 

Yağacağı var deyəsən. 

 

Səhvlərini say özündə, 

Öz-özünü döy özündə. 

Şimşəklərin göy üzündə, 

Çaxacağı var deyəsən. 

 

Əyni nazik mələklərin, 

Tir-tir əsir lələkləri. 

Əsən dəli küləklərin, 

Yıxacağı var deyəsən. 

 

Hara getdi qətiyyətim? 

Boylanıram yetim-yetim. 

Qəzəblənmiş təbiətin, 

Çıxacağı var deyəsən... 

Bakı 
 

Tanımıram bu şəhəri, bu mənim şəhərim deyil. 

Nə yolları, nə döngəsi, nə küçəsi həmin deyil. 

Sanki bir az yadlaşıblar, soyuyublar insanları. 

Çəpərləri əvəz edir indi daşdan hasarları. 
 

Tanımıram bu şəhəri, qutu-qutu binaları. 

Tanımıram bu şəhərdə fikirləri, inamları. 

Əqidəsi, imanı da artıq həmin iman deyil. 

Xəzər həmin Xəzər deyil, liman həmin liman deyil. 
 

Tanımıram bu şəhəri, gözlərimi qınayıram. 

Toxunuram torpağına, izlərimi qınayıram. 

Axtarıram göydələndə, o balaca daxmamızı 

Səsləyirəm üzü çilli, ayaqyalın, dəcəl qızı. 
 

Hardasan, gəl, bir oynayaq gizlənqaçı, bənövşəni?! 

Hardasan ey uşaqlığım, itirmişəm burda səni. 

Ay şirinsəs uşaqlığım,təngənəfəs uşaqlığım, 

Dizi yara uşaqlığım, hardasan bəs uşaqlığım?... 
 

Tanımıram bu şəhərin səs-küyünü, tıxacını. 

Tanımıram süni otun, süni gülün, ağacını. 

Tanımıram dilindəki əcnəbilik həvəsini, 

Tanımıram qoxusunu, tanımıram nəfəsini. 
 

Dəyişibdir rəngləri də, çaları da bu şəhərin. 

Dəyişibdir qapısı da, açarı da bu şəhərin......   
2012 

Azıb mənzilini ümid qatarım 
 

Tamam sönməyibdir bu od, bu ocaq. 

Bəlkə də bir ara közərəcəyik. 

Hələ üşümürük, yanır oduncaq, 

Hələ qəlbimizə isti əlcəyik. 

 

Tamam sökülməyib korpülərimiz, 

Keçməyə bir ümid yolu var hələ. 

Hələ ki yağışdan gizlənirik biz, 

Qarşıda leysan var, dolu var hələ! 

 

Azıb mənzilini ümid qatarım. 

Yarımçıq yolların bitəcəyi var. 

Ayrılsaq özümü hara aparım? 

Ünvan tapılmır ki, bitəndə yollar. 

 

Hansımız haqlıyıq, hansımız haqsız? 

Fikirdən yorulub artıq ürək də. 

Bir quru çinaram qolsuz-budaqsız, 

Məni yıxa bilər zəif külək də. 

 

Bu ocaq getdikcə sönür, tükənir. 

Kül yanmaz üstünə od atsaq da biz. 

Ayrılıq gələcək, yol geri dönür, 

O anı, o günü yubatsaq da biz!... 

Son qatar 
 

Səni məndən ayrı saldı uzaqlar 

İllər boyu izlərincə süründüm. 

Həsrətindən çat verəndə dodaqlar, 

Yağış kimi buludlarda  göründüm. 
 

Çox yalvardım üzü dönük bəxtimə, 

Səni mənə, məni sənə yetirə. 

Bu sevginin qisməti nə, bəxti nə? 

Bu sevginin nəyi qalıb itirə? 

 

Ümidimi yol apardı, kim çatar? 

Həsrət məni məngənədə sıxacaq. 

Ürəyimdən ürəyinə son qatar, 

Bu gün səhər gözü yaşlı çıxacaq. 
 

Sual etmə tanışlara, dostlara, 

Biri bilir, biri bilmir,  nə gərək. 

Səni məndən ayrı salan yollara, 

Tikan əkək , çiçək sərək, nə sərək? 
 

Dayazıyıb dərini də fikrimin, 

Sən gedəli rahatlıq nə, bilmədim. 

Yağış yağdı səndən xatirə kimi, 

Sübhə kimi xatirəni dinlədim... 
 

2012 

Qalmışam 

 
Axtarma izimi yaz yağışında 

Ot kimi çəməndə bitib qalmışam 

Gözləmə, gələsi olmadım bəlkə, 

Dumantək dağlarda itib qalmışam. 

 

Soruşma gələndən, gedəndən məni, 

Qapının önündən ötəndən məni. 

Ayırdın elimdən, vətəndən məni, 

Qərib bir diyarda batıb qalmışam. 

 

Kövrəyəm, zərifəm körpə quş kimi 

Anasız, atasız doğulmuş kimi. 

Qorxub soyuqlardan qaranquş kimi 

Uçub uzaqlarda yatıb qalmışam. 

 
2012 

Gözü yaşlı məhəbbət 

 
Gözüyaşlı məhəbbət solğun bir gülə bənzər, 

Baharı ötüb keçmiş, günəşin bulud örtmüş. 

Gözüyaşlı məhəbbət, gözləri yaşlı Xəzər, 

Gəmisi sınıq-salxaq,ümidi suda batmış. 

 

Gözüyaşlı məhəbbət, gözlərində intizar. 

Kipriyində şeh nəmi, saçlarında qəm yükü. 

Gözüyaşlı məhəbbət, bəyaz donu, bəyaz qar. 

Üzünün qırışında min ağrı, sitəm yükü. 

 

Gözüyaşlı məhəbbət, yurdu yox, evi viran. 

Elə baxma, baxışın talayacaq könlümü. 

Bir də görəcəksən ki, od tutmuşam, yanıram. 

Dörd yolun ayrıcında sovurarsan külümü. 

 

Gözüyaşlı məhəbbət, gözü yaşlı məhəbbət. 

Gözlərinin yaşını qurudacaqmı zaman? 

Dikilmisən önümə, dilində lal şikayət, 

Əlimdən nə gəlir ki? 

Acizanə susuram........ 

 
2009 

 

 

 

 



 52 

 

Gəl bərabər qaçaq burdan 

 
Gəl bərabər qaçaq burdan, 

Buralar yaman soyuqdur. 

Nə dostum var bu şəhərdə, 

Nə doğma bir kəsim yoxdur. 

Xəzəllənib fikirlərim, 

Səpələnib künc-bucağa, 

Nə qapımı döyənim var, 

Nə od atanım ocağa. 

Gəl bərabər gedək burdan, 

Sən Allah, yubanma, gedək! 

Gecikdirmə qərarımı, 

Geriyə boylanma, gedək! 

Dur deyənin olmayacaq, 

İntizarı at kənara, 

Yolumuz uzaqdı vallah, 

Özünü çatdır qatara. 

Güvəndiyin dağa lənət, 

Dumanla aldatdı səni. 

Gülüstanın gül yerinə, 

Samanla aldatdı səni. 

Ətəyindən yapışdığın 

Gözü qara xəyalların, 

Asta-asta, yavaş-yavaş 

Zamanla aldatdı səni. 

Gəl bərabər qaçaq burdan, 

Payızı var bu yerlərin. 

Üşüdəcək soyuğu var, 

Ayazı var bu yerlərin. 

Durnası da uçub gedib, 

Kəkliyi də köçüb gedib. 

Gəl bərabər qaçaq burdan, 

Qismətimiz qaçıb gedib. 

Naşı olduq ikimiz də 

Tanımaqda həqiqəti, 

Sil üzünü, gedək burdan, 

Ay cavabsız məhəbbətim! 

Ay cavabsız məhəbbətim! 

Yad ünvan 
 

Ürəkdən ürəyə neçə yol keçir, 

Sənin ürəyinə yol varmı görən? 

Arada yaranan bu yolsuzluğa, 

Günahkar zavallı yollarmı görən? 

 

Kaş ki, görüşməzdik sənlə əzəldən. 

Sonu ayrılıqmış, xəbərimiz yox. 

Kabusa çevrilən xatirələrdən, 

Qəlbi qorumağa sipərimiz yox. 

 

Nə gecəm gecədir, nə də sabahım. 

Yatağım qəfəsdir otağım qəfəs. 

Sən mənim ən böyük səhvim, günahım. 

Mən sənin nəyindim, kimin idim bəs? 

 

Gülər üz, ağlayan gözün pərdəsi, 

Qara buludların yağan qarı var. 

Sus mənim əzizim, kimsə bilməsin. 

Gözümün yaşının səbəbkarı var. 

 

Qayıt söyləyərdim dönüşün olsa, 

Yox, bu ayrılığın dönəcəyi yox. 

Elə vurmusan ki, sinəmə dağı, 

Sağalmaz yaradır, dinəcəyi yox. 

De necə ömrümə qaytarım səni? 

Bu aciz istəyin nə faydası var? 

İndi yad ünvana aparır məni, 

Əvvəl ürəyinə aparan yollar. 

Yandıracaq sözüm məni 

 
Azad edin məni məndən 

Öldürəcək özüm məni. 

Öz özümün düşməniyəm, 

Göz götürmür gözüm məni. 

 

Bir əlimdə iti bıçaq, 

Bir küncümdə məsum uşaq, 

Xeyirlə şər toqquşacaq 

Dözə bilmir dözüm məni. 

 

Sərhədləri yarmağım var, 

Körpüləri qırmağım var, 

Bir yaralı barmağım var 

Sızıldadır sızım məni. 

 

Ovuluram ovum-ovum. 

Atım yox atlını qovum. 

Özümü kül edir odum, 

Diz çökdürür dizim məni. 

 

Qəflətdəyəm, dur deyən yox. 

Yumruqdayam vur deyən yox. 

Sükutumu dinləyən yox 

Tanımır ki, səsim məni. 

Məni mənə yasaq tutun. 

Məni məndən qıraq tutun. 

Sözü məndən uzaq tutun, 

Yandıracaq sözüm məni. 

Demirəm ki... 
 

Demirəm ki, sev məni, 

Desəm dilənçidən nə fərqim? 

Sevmə, qadan alım, sevmə, 

Bu deyil dərdim. 

Dərdim uzun gecələri 

Sabahı açmaqdır. 

Yuxusuz fikirləri çantaya yığıb, 

İşə qaçmaqdır. 

Bir fincan kofe ilə gömməkdir səni dərinə. 

Deyəsən  uymuşam kofeinin təsirinə. 

Saatları internetdə itiririk. 

Monitora zillənir gözümüz. 

Virtuallaşdıqca həyat, 

Virtuallaşırıq özümüz. 

Virtuallaşır hisslər də, 

Biz gülümsədikcə  smayliklərdə. 

Demirəm ki, sev məni, 

Sevgi deməklə olmur, 

Olsaydı unudardım səni sabah, 

Bu gün vaxt yoxdur vallah! 

Bu gün iş çoxdur vallah! 

Uzun-uzun tıxaclarda dayandıqca  zaman. 

Özümə vaxt tapıram, sözümə vaxt tapıram. 

Şeir yazıram… 

Səndən yazıram, ayrılıqdan yazıram, 

Sonra susuram, məktublarıntək. 

Bu gün inboksum dincələcək. 

Bu gün boş qalacaq çatda yerim. 

Virtual depressiyadadır əllərim, gözlərim….. 

Demirəm ki, sev məni. 

Sevmə! 

*** 

 

Yarıyolda qalıb indi arzular, 

Ünvanına çata bilmir neyləsin. 

Səni mənə yaxın edən yuxular 

Səni məndə tuta bilmir neyləsin. 

 

Yollar olub saçlarının qıvrımı, 

Susdur görüm köksümdəki ağrını. 

Həsrətin ki, kül eyləyib bağrımı, 

Sevinc mənə bata bilmir neyləsin? 

 

Sən ruhumun ehtiyacı, gərəyi, 

Sən süfrəmin suyu, duzu, çörəyi. 

Yalvarıram çox sınama ürəyi, 

Ürək sənsiz ata bilmir neyləsin. 

Sənsizlik 

 
Tozlu küçələrdə  ilişib bəxtim, 

İzinə düşmüşəm taleyimizin. 

Sənsiz qəm ocağı olub mənzilim, 

Ağrısı bizimdir, acısı bizim. 

 

Otura bilmirəm evimdə artıq, 

Divarlar üstümə gəlir durmadan. 

Gah ayağım yalın, gah başım açıq, 

Dəlitək qaçıram öz ünvanımdan. 

 

İslanır saçlarım yaz yağışından, 

Tökülür üzümə pərişanlığım. 

Unut, söyləməyin özüdür  asan, 

Qiyməti bahadır unutqanlığın. 

 

Biz nə vaxt görüşdük, nə vaxt ayrıldıq?  

Dumanlı fikrimdə azır suallar. 

Deyirəm yanına qayıdım artıq, 

Yenə də  uzağa aparır yollar .... 

Sən demə 
 

Sən demə mən səni sevməmişəm heç, 

Sən demə olanlar doğru deyilmiş. 

Qəlbimi həsrətdən deşən,incidən, 

Adi sızıltıymış, ağrı deyilmiş. 

 

Sən demə gecədən sabaha qədər, 

Səni xəyal edib düşünməmişəm. 

Gözümü yanında açıb hər səhər, 

Sənə sığınmışam, isinməmişəm. 

 

Sən demə mən səni sevməmişəm heç, 

Əllərim əlinə gərək deyilmiş. 

Sən demə adınla döyünüb duran, 

Bir parça daş imiş, ürək deyilmiş. 

 
2012 

Qayıtsan 
 

Bəlkə yollar deyil bizi ayıran, 

Bəlkə ayrılığa vurulmuşuq biz 

Süzülüb həsrətin dar xəlbirindən 

Axıb gözümüzdən durulmuşuq biz. 

 

Qədrini bilmədik yaşananların 

Elə hey tələsdik vidalaşmağa 

Söz verdik dağları dəlməyə, amma 

Gücümüz çatmadı çəpər aşmağa. 

 

Haqsız oyun idi, haqsız uduzduq. 

Qısa məktubların üşütdü getdi. 

Bizim sevgimizi illər apardı, 

Zaman dəyirmanda üyütdü getdi. 

 

Dözür hər alova, hər oda insan, 

Sızlayan yaramın varmı məlhəmi? 

Bir gün ayrılıqdan geri qayıtsan, 

Çətin vüsalında taparsan məni. 

Ən gözəl çiləm 

 
Gözlərindən süzülüb axır gecənin nəmi, 

Udur balışlarımız ikimizin kədərin. 

Ah, nə gözəl çilədir, beləcə sevmək səni 

Toxunmadan, dəymədən, fəqət dərindən-dərin. 

 

Eyni şəhərdə olmaq, eyni havanı udmaq, 

Eyni bağda, bağçada gəzişmək axşamçağı. 

Ah, nə gözəl çilədir, səni düşünüb yatmaq, 

Xəyalına boyamaq pəncərəni, otağı. 

 

Ünvanını bilmədən, yollarını tanımaq. 

Təsadüfən küçədə göz-gözə gəlmək də var . 

Ah, nə gözəl çilədir sənsiz də, sənin olmaq 

Ah, nə gözəl sehirdir sənə açan qapılar. 

 

Karıxır sözlərimiz hisslərimiz dinəndə, 

Qismətimdir gözünün zülmətində boğulmaq. 

Ah, nə gözəl çilədir dodaqların güləndə, 

Ölüb-ölüb, təzədən gülüşündə doğulmaq. 

Bu bayram 
 

Bu bayram da sənsiz ötdü, 

Qəmli ötdü, səssiz ötdü. 

Bir olmadıq bu gecəni, 

Bir gecə də bizsiz ötdü 

Bu bayram. 

 

Şamlar yanıb axdı gecə, 

Gündüzümə çıxdı gecə, 

Gözüyaşlı bir mən idim, 

Birdəki yiyəsiz küçə 

Bu bayram. 

 

Süfrəm dolu noğul-nabat, 

Mən dadmadım, barı sən dad. 

Papaq atan gen dolanma, 

Gəl qapıma bir papaq at 

Bu bayram. 

 

Qulaq pusan, pusma məni, 

Sözüm yox güldürəm səni. 

Evimdə iki tənha var, 

Bir mənəm, bir də səməni 

Bu bayram. 

Aldandın nəyə bilmədin, 

Dərdini deyə bilmədin 

Çox gözlədim gəlişini 

Qapımı döyə bilmədin  

Bu bayram. 

 

Novruz tonqalı qalandı, 

Hamı üstündən tullandı. 

Atıldım dərdlərim yansın, 

Səadətim düşüb yandı 

Bu bayram. 

Mən deyiləm 
 

Kimi öpür dodaqların? 

Qucağında kim uyuyur? 

Qızaranda yanaqların, 

Kim sarılır, kim qoxluyur? 

Mən deyiləm, mən deyiləm… 

 

Yağış yağıb, yel əsəndə, 

Günəş ümidsiz saçanda, 

İşdən evə tələsən də, 

Qapını sənə açan da, 

Mən deyiləm, mən deyiləm… 

 

Nəfəsində isindiyin, 

Ocağına qısıldığın, 

Sevincinə sevindiyin, 

Qəzəbindən asıldığın, 

Mən deyiləm, mən deyiləm… 

 

Vüsalından ayrılanda, 

Həsrətiylə görüşdüyün. 

Bir yatağı paylaşdığın, 

Bir taleyi bölüşdüyün, 

Mən deyiləm, mən deyiləm…. 

*** 

 

Ləpələndim dalğa-dalğa, 

Sahilə vurdun dağıldım. 

Sən məni hər öldürəndə, 

Üzümə saldım doğuldum. 

 

Yenə düşdüm alovuna, 

Yer tapmadı qəlb ovuna. 

Düşüb qəmin tilovuna, 

Gözyaşlarımda boğuldum. 

 

Ömrün çətin saatında, 

Çapıram həsrət atında. 

Sənin rəngsiz həyatında, 

Sən demə mən də nağıldım. 

 

Bəxtinin aynası kimdi? 

Oduna yanası kimdi? 

İçimdə bir şair dindi, 

Axıb sözümə yığıldım. 

*** 

 

Bəxtim yenə payızdadır, 

Xəzəl olub tökülürəm. 

Məndən sənə yuva olmaz, 

Kərpic-kərpic sökülürəm. 

 

Yamadılar sözə məni, 

Gətirdilər gözə məni. 

Bir sənim yox dözə məni, 

Sınağamı çəkilirəm? 

 

Şər atdılar, şərə düşdüm, 

Bir Allahsız yerə düşdüm. 

Haqsızlıqdan üşümüşdüm, 

Haqq olana bükülürəm. 

 

Şeytanlar palçığa qatdı, 

Mələklər təzədən yapdı. 

Yaradan, üzlü yaratdı. 

Əzildikcə dikəlirəm. 

Məişət 

 
Dolaşıq dünyanın sakiniyik biz, 

Dolaşıq qanunlar çərçivəsində. 

Sonsuz kainatı dəlir fikrimiz, 

Özümüz məhbusuq yer kürəsində. 

 

Başımız qarışır məişətlərə, 

İşimiz, evimiz, qayğılarımız. 

Sonra da yarımçıq məhəbbətlərə, 

Xərclənir ən ülvi duyğularımız. 

 

Yatırıq, dururuq, fəsillər ötür. 

Ömür vərəqlənir, gün vərəqlənir. 

Dünənki mənimlə, bugünkü mənim, 

Qarası  fərqlənir, ağı fərqlənir. 

 

Fəlsəfi tənhalıq, quru təbəssüm, 

Nəzakət naminə xoşrəftarlığım. 

Mənə sükut verin, azacıq susum, 

Yorulub içimdə inadkarlığım. 

 

Gündə bir xəbərlə açılır sabah, 

Afrika aclıqdan dağılıb gedir. 

Fələstin, İsrail, nə bilim harda, 

Növbəti mənasız müharibədir. 

Yarımçıq şairəm, dərdli insanam. 

Yüklənib ürəyim düşüncələrdən. 

Özüm də dəyişib hamı oluram, 

Dünyanı dəyişmək istədikcə mən. 

Arama 

 
Hələ körpəyəm, körpəyəm 

Qınama bəyim, qınama. 

Qana bulaşmış örpəyim, 

Deyin anama, anama. 

 

Ovçu vurdu darda məni, 

İzim satdı qarda məni, 

Sərin bəyaz yasəməni, 

Sərin yarama, yarama. 

 

Dünya qaralıb gözümdə, 

İtmişəm özüm özümdə, 

Daha yoxam yer üzündə, 

Yarım arama, arama.... 

Təzad 
 

Qəlbinə nə qədər kədər salırsan, 

Məni ürəyinə salmırsan ancaq. 

Ah, necə qəddarsan, necə qəddarsan, 

Qıymırsan, düşmənim olmursan ancaq. 

 

Get də söyləmirsən, qal da demirsən, 

Şah da eyləmirsən, qul da demirsən, 

Ömürlük qismətim ol da demirsən, 

Qapının ağzından qovmursan ancaq. 

 

Şairlik edirəm məhəbbətimlə, 

Arxanca düşürəm qətiyyətimlə, 

Üzümə baxırsan lal həsrətinlə, 

Həsrətli gözümə dolmursan ancaq. 

 

Ya üşüt qışında, yada ki, yandır, 

Arzunu bu qədər üzmə amandır. 

Qəsdimə durmusan neçə zamandır, 

Gəlib də canımı almırsan ancaq. 

Telindən azadlıq qoxusu gəlir 

 
Nəğmələn içimdə oxuyum səni, 

Qəmli notlarında buludlar dolsun. 

Yenə xəyallardan toxuyum səni, 

Ən əziz qonağım xəyalın olsun. 

 

Onsuzda uzaqsan, bundan da uzaq, 

Başqa uzaqlarmı tanıdacaqsan? 

Pərvanə könlümə ən şirin yasaq, 

Bir gün qanadımı yandıracaqsan. 

 

Bilirəm sonunu, yenə də ancaq, 

Ruhum yollarında qəribsəyəcək. 

Dəstəyin içində bir səs susacaq, 

Bir ürək sükutu hərifləyəcək. 

 

Yollayıb üstümə soyuq yelini, 

Hicran xalısını sinəmə sərir. 

Son kərə öpürəm siyah telini, 

Telindən azadlıq qoxusu gəlir. 

*** 

 

Daha inanmırıq bir-birimizə, 

Daha özgələrə inanırıq biz. 

Günəş işıq salmır  pəncərəmizə, 

Lampa işığına alışaq səssiz. 

 

Toxunma, əllərin buz kimi soyuq, 

Mən qışı sevmirəm, üşütmə nahaq. 

Biz çoxdan yolları ayırasıyıq, 

Gərək uzatmayaq, gərək ayrılaq. 

 

Gün üzü görməyib səadətimiz, 

Gəzdik sevdamızın qaranlığında. 

Axı nə yaşadıq, nə gördük ki, biz? 

Günəşi doğulsun qaranlığın da. 

 

Tanıya bilmirəm cizgilərini, 

Doğmadan yad olmaq, bir anın işi. 

Nədirsə tənhalıq, öyrətmə məni, 

Nə sən xəbərsizsən, nə də mən naşı. 

 

Sən bilə bilməzdin məni dərindən, 

Yada mən tanıda bilmədim sənə. 

Sağolsuz gedirəm görüş yerindən, 

Əlvida deyərsən  mənim yerimə. 

*** 

 

Yaman ayaq açdı pıçıltı, qeybət, 

Olub, olmayana qarışdı adım. 

Sən öz kürəyində acı həqiqət, 

Mən öz kürəyimdə yalan daşıdım. 

 

Nəyə gərək idi pafoslu sözlər? 

Hər şeyi sənsizdə anladım düzü. 

Mənim həyatıma saldığın izlər , 

Adıma ən böyük ləkədir quzum. 

 

Səhnə paylaşmırıq, aktyor olma. 

Həyat ssenariyə sığışmaz, inan. 

Sən Allah, bu qədər ruhumu yorma, 

Yoruldum davamlı dramalardan. 

 

Pərdə qapandıqca, yeni bir səhər 

Başlayır eyni cür hadisələrlə. 

Mən uşaq deyiləm, çalışma hədər, 

Başımı aldatma xatirələrlə. 

 

Gedirsən bir üzü soyuğa, qışa, 

Səni tanıyıram addımlarından. 

Yetişdik sonuna bitdi tamaşa, 

Alqışlar səslənir qapı dalından. 

Heyf şeirimdən 
     

Daha incitmirsən əvvəlki kimi, 

Soluxub rəngi də sənsiz günlərin. 

Gözlərim can atmır görməyə səni, 

İstəmir əlinə dəyə əllərim. 

 

Yollarım tələsmir sənə gəlməyə, 

Hardasa, tıxacda başını qatır. 

Kimləsən, necəsən bunu bilməyə, 

Nə həvəsim qalıb, nə səbrim çatır. 

 

Vədlərin rəngarəng hava şarıtək, 

Partladı birbəbir rüzgar əsəndə. 

Bu ürək adınla döyünməyəcək, 

Mənə xəyallardan gülümsəsəndə. 

 

Nə qədər şeirimin boynu bükülü, 

Heyf hisslərimdən, heyf sözümdən. 

Sən mənim gözümdən düşdüyün günü, 

Şeirim də, sözüm də düşdü gözümdən..... 

Qarşılıqsız 
 

Yenə dolaşırıq nəm küçələri, 

Göydəki buludun ürəyi dolu. 

Eybi yox tanıma, say heçə məni, 

Sən Allah bəndəsi, mən Allah qulu. 

 

Payız toxunmayıb güllərə hələ, 

Lalələr çəməndə al örpək kimi. 

Bəxtimiz uyubdur soyuq yellərə, 

İpindən qırılan çərpələng kimi. 

 

İndi sükutuma burunub şəhər, 

Lal olub Xəzərin dili dalğalar. 

Oturub beləcə alabəxtəvər, 

Susaraq, sükutu dinləmək olar. 

 

Çox dildə danışdı sənlə ürəyim, 

Nə söz başa düşdün, nə söz anladın. 

Yağışdan, doludan gizlənəcəyim, 

Bir isti ocağım, yuvam olmadın. 

 

Özün də tüfeyli, mən də tüfeyli, 

Kim bilir qəlbində kimin qəhəri... 

Baş alıb qaçırıq öz özümüzdən, 

Hər gün tərk edirik biz bu şəhəri. 

Hər gün qayıdırıq durnalar kimi, 

Yaz eşqi qaytarır bizi geriyə. 

Sanki yol gözləyən biri var kimi, 

Yenə tələsirik gecikək deyə......  

Mənim əzizim 
 

Sənin dağlarının zirvəsində qar, 

Mənim dənizimin suları soyuq. 

Yetim qəlbimizdə gizli arzular, 

Bu qoca dünyanın yol yolçusuyuq. 

 

Burda nə quş uçar, nə quzu mələr, 

Burda ağacların budağı qırıq. 

Adamlar içində gəzən kölgələr, 

Kölgələr içində adi insanıq. 

 

Bu fərqli dil ilə kim bizi anlar? 

Yetim uşaq kimi sarıl gümana. 

Bizi doğmayıbdır adi analar, 

Bizdən doğa bilməz hər adi ana. 

 

Yolur ağacların saçını yellər, 

Yarpaq yox, dərdlərim xəzəllənibdir. 

Köhnə duyğuların  çaları eyni, 

Azacıq həsrəti təzələnibdir. 

 

Geridə nə qaldı toxunma qalsın, 

Toz örtsün üstünü xatirələrin. 

Hardasa ayrılıq peşiman olsun, 

Birdə ki əlimi buraxan əlin. 

Çoxdandır yatmıram şeirə, sözə, 

Bir şair inciyib sanki mənimdə. 

Deyirsən çətin ki, ürəyim dözə, 

Mənim də əzizim, elə mənim də. 

*** 
 

Məni bu gün itirmədin, 

Nə oldusa dünən oldu. 

Sürüşüb düşdüm əlindən, 

Nə tapan, nə görən oldu. 

 

O küçənin tinindədir, 

İkimizin xatirəsi. 

Nə zamandır aramızda, 

Sərin-sərin yellər əsir. 

 

Sığal çəkdim həsrətinə, 

Gülümsədi aram-aram. 

Daha sənin qismətinə, 

Taleyinə yazılmaram. 

 

Ovcumda payız yağışı, 

Kədər  daşıdım, sevdiyim! 

Mən bugünkü ayrılığı, 

Çoxdan yaşadım sevdiyim! 

 

Uçub gedib durnaları, 

Uzaqlara sevgimizin. 

Lənətə gəlmiş şəhərdə, 

Sürünürük dizin-dizin. 

İstisi yox evimizin, 

Çırağı yox evimizin...... 

Dörd hərf (Arzu) 
 

Vallah savadsızsan,  

Öyrənə bilmədin dilimi. 

Dilim-dilim olaydı sevirəm deyəndə. 

Həsrətə tutuldum sayəndə. 

Bu nə qürur canım? 

Şahənşahmısan? 

Göydənmi düşmüsən? 

Yerdənmi çıxmısan? 

Səcdənəmi gəlmək gərək? 

Güldürmə görək! 

Sevgi bazarında ucuzluqdu, 

Baha satma özünü. 

Səbrim çatmaz çəkim nazını. 

O vaxtım deyil, əlimdə çiçək, 

Qapınızın ağzında boyun büküm. 

Çoxdur yüküm. 

Fikirlər hörümçək kimi 

Tor qurub beynimdə. 

Birdə bu sevdanın yükü çiynimdə... 

Vallah savadsızsan, 

Çözə bilmədin məni. 

Dörd hərf nədi ki? 

Dörd hərf tapıb yaza bilmədin məni 

Qəlbinə........... 

Yazıldın 
 

Cümlə-cümlə, sətir-sətir, 

Heca-heca yazıldın. 

Anlamadım ürəyimə,  

Axı necə yazıldın? 

 

Kim pozar ki, Tanrı yazan 

Bu yazını, yazıldın. 

Gətirərək soyuğunu, 

Ayazını, yazıldın. 

 

Ürəyimin ağrısına, 

Yara-yara  yazıldın. 

Namərd kimi can evimdən, 

Vura-vura yazıldın. 

 

Günəşimə, işığıma, 

Zülmətimə yazıldın. 

Neyləyirdim  belə qismət? 

Qismətimə yazıldın. 

 

Gözlərimin içinədək, 

Dönə-dönə yazıldın. 

Bəyaz olub saçımadək, 

Dənə-dənə yazıldın. 

Səni  yüklü yaddaşımdan, 

Mən sildikcə, yazıldın. 

Axıb-axıb gözyaşımnan, 

Kiridikcə yazıldın. 

 

İstəmirdim, gözləmirdim 

Qəflətimə yazıldın. 

Heç olmadın mənə qismət, 

Həsrətimə yazıldın...... 

Getdi 
 

İçimdə bir yaz üşüyür, 

Payıza büründü getdi. 

Mənim məhəbbət sandığım, 

Dumantək göründü getdi. 

 

Ümidlərim sarı yarpaq, 

Hisslərimiz yarıçılpaq. 

Aramızda yollara bax, 

Uzağa süründü getdi. 

 

Dözmədi beş gün, dözmədi. 

Sınandı eşqin, dözmədi. 

Gözümün dərdin çözmədi, 

Gözümdə duruldu getdi. 

 

Əllərimdən uzaqlarda, 

Titrəyirmiş sazaqlarda, 

Əlvidası dodaqlarda, 

Ahıma sarıldı getdi. 

 

Ürəyimdə yerin qoydu, 

Yarasını dərin qoydu. 

Nalə çəkdim, Allah duydu, 

Buludlar yarıldı getdi. 

İçində bir dərd apardı, 

Əlin əlimdən qopardı, 

Geri dönməz, inadkardı, 

Əl-qolum qırıldı, getdi. 

  

Yetmədi imdad, dada ki, 

İsinə bilməz yada ki, 

Ya məndən bezdi, ya da ki, 

Payızdan yoruldu getdi...... 

Böyüdüm 
 

Bu dünyanın namərdi kim, mərdi kim? 

Kim çəkəcək dünya boyda dərdi kim? 

Yollarıma daş-kəsəyi sərdi kim? 

Ayağıma dəyə-dəyə böyüdüm. 

 

Dost dediyim, kələk qurdu arxadan. 

Üzdə gülüb, məni vurdu arxadan. 

Uşaq qalıb, böyüməzdim, ay adam, 

Dizlərimə döyə-döyə böyüdüm. 

 

Dünya malı gözlərimdə heçdir, heç. 

Səndə çalış tamahını adla, keç. 

Mənim kimi haqqı tanı, haqqı seç, 

Düz sözümü deyə-deyə böyüdüm. 

 

Taleh mənə qıymadı ki, bəxt payı, 

Bir işimi qazanmadım havayı. 

Kimim oldu tək Allahdan savayı? 

Əllərimi tutub göyə böyüdüm. 

Dünya kimə qalacaq 

 
Ölür dirisi dünyanın, 

Ağlayır gözü dünyanın, 

Kimdir varisi dünyanın? 

Dünya kimə qalacaqdı? 

 

Babama qalmadı, aldı, 

Atamı tovladı, aldı, 

Bir kişi sahib olmadı, 

Dünya kimə qalacaqdı? 

 

Mərdini namərd apardı, 

Yaxşısını dərd apardı. 

İndiyədək kimə qaldı? 

Dünya kimə qalacaqdı? 

 

Yuyuldu qanla doymadı, 

Günahsız canla doymadı, 

Dünya fırlanan aynadır, 

Dünya kimə qalacaqdı? 

 

Varmıdır haqqı, dərgahı? 

Bilinmir nədir sabahı. 

Tərk edib, gedib Allahı, 

Dünya kimə qalacaqdı? 

Sərxoş ümidlərim 
 

Səni arzularda itirmişəm mən, 

Kim tapar əbədi itik düşəni? 

İllərlə saxlanan şərab kimisən, 

Hər gecə yuxumda içirəm səni. 

 

Sərxoş ümidlərin qar alıb başın, 

İsinə bilmədim son baxışına. 

Sənsiz keçirəcəm yenə bu qışı, 

Gözümü dikəcəm qayıdışına. 

 

Niyə ayrılığa isinmədik biz? 

Qapımı qar alıb sən gedən gündən. 

Adam tək yaşaya bilmədim sənsiz 

İntihar edirəm şeirlərimdən. 

Bu nağıl mənə tanışdı 

 
Payız həminki payız, 

Yağış, həmin yağışdı, 

Bu nağıl mənə tanışdı. 

  

Vidalaşan gözlərin, 

Yol uzunu izlərin, 

Acımasız naxışdı. 

 

Nə təmənna sevənə, 

Dərd daşıyar evinə. 

Alqış, yoxsa qarğışdı? 

 

Şeirlərim mürgülü, 

Sevdam həsrət sürgünü, 

Fikrim qarmaqarışdı. 

 

Bitdi vüsal çağımız. 

Yuxulu otağımız, 

Məndən səni soruşdu..... 

Gecə 3 
 

Yastığım əzik-əzik, 

Yel yorur pərdələri. 

Fikrim uzaqlardadı, 

Gecə üç radələri. 

 

Salacaqdır axırda, 

Dərdlərin dərdə məni. 

İçimdə şair yazır, 

Gecə üç radələri. 

 

Göylərdə axtarmayın, 

Səsləyin yerdə məni. 

Qapımı həsrət döyür, 

Gecə üç radələri. 

 

Yenə gizli zəng gəlir, 

Haqlayır darda məni. 

Kimsə yaman darıxıb 

Gecə üç radələri. 

*** 

 

Niyə düşdün gözlərimdən? 

Yoxsa gözüm saldı səni? 

Mən ki, səni çox sevirdim, 

Kim qəlbimdən aldı səni? 

 

Buz ürəyin əriməz ki, 

İsti nəfəs nəyə gərək? 

Məni anlaya bilməzdi, 

Daşıdığın adi ürək. 

 

Gündə biriylə gəzməyin, 

Çətin məni dərdə sala. 

Özündən  çox razı olma, 

Vecimə də deyil, bala. 

Bütün şeirlərim ayrılıq dadır 
 

Bütün şeirlərim ayrılıq dadır. 

Yazası bir sözüm qalmadı artıq. 

Biz nəsə yaşadıq, nəsə yaşadıq, 

Qısa bir ətəkli, kürəyi açıq. 

 

Biz nəsə yaşadıq, olmadı adı. 

Fahişə qadına bənzədi bəzən. 

Biz onu min kərə küçəyə atdıq, 

Sonra yaxaladıq kimləsə gəzən. 

 

Getdi dodağının boyası gecə, 

Şişkin gözlərində doğuldu sabah. 

Biz nəsə incitdik elə indicə, 

Biz nəsə yaşadıq, ünvanı günah. 

 

Bürün gödəkcənə soyuyub bahar. 

Hisslərin zökəmi sağalmaq bilmir. 

Dünən ikimizi gəzdirən yollar, 

Bu gün ayağımın altına gəlmir. 

 

Sənsiz yaşamağa alışıram mən. 

Xəyalın tavandan gülür üzümə. 

İçimdə bir sevgi can verir bədən. 

İçimdə bir sevgi ölür, üzülmə. 

Üşüyürəm anacan 

 
Hava da üşüyərmiş 

Əyni lütdü havanın 

Nə zamandı susurdu, 

Səbri bitdi havanın. 

 

Qış qapıda, ay aman, 

Qar da yağır arada. 

Nəsə olub havaya, 

Havalıdır hava da. 

 

İsitmir yorğan məni, 

Yağacaq sabahacan. 

Artır sobanın odun, 

Üşüyürəm anacan. 

Xatırladın 
 
Yenə çıxdın qarşıma  
Unutduğum o yerdə, 
O ağacın dibində,  
Bu binanın tinində. 
Günəşin şöləsində,  

Buludun kölgəsində, 
Lalələrin xalında,  
Bülbülün nəğməsində 
Xatırlatdın özünü. 
Nəğmələrdə oxunub, 
Şeirlərdə yazıldın. 

Yuxulara toxunub, 
Yenə tərsə yozuldun. 
Səpələndin ətrafa, 
Xəzəl kimi sap-sarı. 
Xatirənə bürüdün 
Meşələri, dağları, 

Xatırlatdın özünü. 
Mən unutdum dedikcə, 
Səni məndən sordular. 
Yaddaşımı yordular.... 
Dənizlərdə batırdım 
Kədərini, qəmini. 

Yenə tapa bilmədim 
Unutmağın çəmini, 
Xatırlatdın özünü.... 

Qəzəb 

 
Əsəblərim üzərində gəzirəm, 

İti bıçaq dabanımı kəsəcək. 

Bu aralar cin, şeytanla əlbirəm, 

Zəncirlənəm, cilovlanam mən gərək. 

 

Vəhşiləşib hisslərimin incəsi, 

Gözüm görməz qabağımı kəsəni. 

Yığılıbdır daralıbdır nəfəsim, 

Yaxın durma dişləyərəm mən səni. 

 

Fırtına var gözlərimin dibində, 

Baxışımdan yer titrəyər, göy əsər. 

Cəhənnəmin açarı var əlimdə, 

İstəyirsən gedək yanaq bərabər. 

 

Boğur məni, yıxır məni şübhələr, 

Zülmətimdə əridirəm şamları. 

Nə edim ki, tab gətirmir əsəblər, 

İkiüzlü görəndə adamları. 

Qorxma mənim əzizim  
 

Yormayacam nömrəni telefon zənglərimlə, 

İzinə düşməyəcəm. 

Nə də başqalarıtək boyun əyib önündə, 

Dizimə düşməyəcəm. 

Elə belə qalacaq ürəyimdə arzular, dağ başında 

qar kimi. 

Qürurum sınan deyil qəlpə-qəlpə əlimdə 

Kövrək duyğular kimi. 

Yormayacam nömrəni, nə də ki ünvanını. 

Sormayacam kənardan əhvalını, halını. 

Xəbərsiz gəzəcəksən ürəyin atəşindən. 

Kiməm axı sənə mən? 

Yormayacam yolunu zillənmiş gözlərimlə. 

Güdməyəcəm haradan, kim ilə gəldiyini. 

Varammı, ya yoxammı, nə mənası var sənin 

Bilib bilmədiyinin? 

Əllərində əllərim can verəndə son kərə, 

Bilirdim son olduğun. 

Səndə duya bildinmi, necə sarsıdır məni 

Bunca uzaq olduğun? 

Yaşayırsan ömrünü, mənim orda nə işim? 

Nə sabahın mənimdir, nə mənimdir keçmişin. 

Bu günündə ötəri bir qonağam bilirəm. 

Özümü incidirəm... 

Qorxma mənim əzizim, kimsə anlayan deyil, 

Söz-söhbət yayan deyil. 

Yormayacam nömrəni telefon zənglərimlə, 

Qəmə bürünməyəcəm. 

Üz-üzə gəlsək belə bir küçənin tinində, 

Sənə görünməyəcəm. 

Qorxma mənim əzizim, gözə görünməyəcəm... 

İçimdə ağlayan şeir 

 
Sənə də vaxt yetişəcək, 

İçimdə ağlayan şeir. 

Qoy biraz başım səngisin  

Bu dünyanın dərd-sərindən. 

Birdə məni atıb gedən, 

O qansızın əllərindən. 

Qoy bir az başım səngisin. 

Bir az ağladım gözümü, 

Bir az incidim özümü. 

Bir az daha çox ağrısın, 

Dünən vurulan yaralar. 

Bəlkə, onda səni yazmaq asan olar, 

İçimdə ağlayan şeir. 

Bu dünyada hər şey rəngdir, 

Hər şey boya. 

Hisslər boya, səslər boya. 

Yaranışlar,ölümlər də, 

Mərhəmətlər, zülümlər də, 

Ədalət də adi rəngdir, 

Xəyanətin adı rəngdir. 

Nə rəngdədir bilirsənmi, 

Ac körpənin çörək eşqi? 

Nə boyaya boyanıbdır, 

Kardioloji xəstənin, 

Həyat eşqi, ürək eşqi? 

Yada bir ana qəlbinin 

Məsum eşqi, mələk eşqi, 

Nə rəngdədir bilirsənmi? 

Duyursanmı nə təlaşla  

Yaşayıram bunca zaman? 

Hansı rəngdən hansı rəngə boyanıram? 

İtirirəm, itirirəm, qazanmıram, 

İçimdə ağlayan şeir, 

Ağla, səni yazammıram….. 

Yarımçıq sevgilər xiyabanıyam 
 

Yarımçıq sevgilər xiyabanıyam. 

Neçə qərənfilə yataqdır sinəm. 

Bilmirəm bu eşqdə kimdir can qoyan, 

Sənsənmi yaşayan, mənəmmi ölən? 

 

Yaman çox oynadın qürurumla sən. 

Viranə qəlbimdə ulayır külək. 

Ruhumun əynində üşüyür bədən. 

İsti bir xəyala bürünəm gərək. 

 

Şeirdən, nəğmədən, inciyib sözüm. 

Yorğun bir ürəyi çırpındırıram. 

Soruşma halımı, nəyinə lazım 

Neçədə yatıram, nə vaxt dururam? 

 

Yarımçıq sevgilər, qara buludlar, 

Çaxan şimşəklərdən qorxub deyəsən. 

Yığış küçələrdən, yağan dolu var. 

Yığış, kipriyimin altında gizlən. 

 

Cavabsız suallar qəlbini deşər, 

Bəyaz qərənfillər bürünər yasa. 

Səmadan gileyli nöqtələr düşər, 

Yarımçıq sevgilər tamamlanmasa. 

*** 

 

Mən bu küləyə nə deyim? 

Əsir yenə aramızda. 

Sözlər nöqtəyə çevrilir, 

Susur yenə aramızda.... 

 

Nə qar kimi qarı yağır, 

Nə yaz kimi, günü çıxır. 

Hər görüş bir ümid doğur, 

Ümidimüz ölü çıxır. 

 

Kimə söyləyim dərdimi? 

Səndən başqa kimim var ki? 

Belə uzaq yaşamaqdan 

Daha betər ölüm var ki? 

 

Xəbərin varmı necəyəm? 

Yoxluğundan qış oldum mən. 

Sulu qar yağır əzizim, 

İsti geyin üşüyərsən... 

Dünya 
 

Mən gerçək bildikcə dünya dəyişdi. 

Həqiqi bildikcə nağıla döndü. 

Şirinim zəhərmiş, qəribə işdi. 

Zəhərim şipşirin noğula döndü. 

 

Mən doğru bildikcə yalanlaşırmış, 

Çiynimdə iki cüt mələk deyilmiş. 

Hansısa yad gəlib doğmalaşırmış, 

Hansısa bir doğma gərək deyilmiş. 

 

Yaxşının,yamanın fərqi yox imiş. 

Özu öz çərxində yellənir dünya. 

Sən demə dünyanın dərdi yox imiş, 

Sən demə bizimlə əylənir dünya. 

Qaytar 
 

Məni məndən alan yar, 

Qaytar özümü mənə. 

Məktublar səndə qalsın, 

Qaytar sözümü mənə. 

 

Yolunda min əzaba, 

Min dərdə tab gəlmişəm. 

Artıq dözə bilmirəm, 

Qaytar dözümü mənə. 

 

Günəşim bildim səni, 

Qışa döndün, qar oldun. 

Parçalayıb qəlbimi, 

Özgəsinə yar oldun. 

 

Həsrətin nə ağırmış, 

Ağlamaqdan kor oldum. 

İşığımı almısan, 

Qaytar gözümü mənə. 

 

Artıq dözə bilmirəm 

Qaytar dözümü mənə. 

*** 

 

Mürgülü gözümün yuxusuna dön, 

Barı yuxularda qovuşum sənə. 

Torpağın, çiçəyin qoxusuna dön, 

İsinim, öyrəşim, alışım sənə. 

 

Soraqla Xəzərdən məni xəbərsiz, 

Sarılsın dalğası ayaqlarıma. 

Getmə, ayaq saxla, bu mavi dəniz, 

Pıçıldar dərdimi qulaqlarına. 

 

Təki görüm səni, tanıyım səni. 

Tanıyım səsindən, sözündən səni. 

Darıxım, axtarım, arayım səni, 

Qoparım kütlənin özündən səni. 

 

Hardasan? Hardasan? Axı hardasan? 

Tənha ürəyimdə yerin boş qalıb. 

Deyirlər hardasa yaxınlardasan, 

Əllərim uzanır, əlim boş qalır..... 

 
05.11.2009 

*** 

 

O mənimçün köhnəlməyən bir nəğmədi, 

Hey dinlərəm aram-aram. 

Mən onunçün kim idim heç bilinmədi, 

Fəqət yenə xatırlaram. 

 

O mənimçün səma boyda bir səadət, 

Havası dərdimə dərman. 

Mən onunçün unutduğu bir qəbahət, 

Unutsada, unutmaram. 

 

O mənimçün dağ döşündə bir lalədir, 

Qıyıb dərə bilmədiyim. 

Bir gün belə geri dönmək istəmədi, 

Dayanmadan gözlədiyim... 

 

 

 

 



 108 

 

Qocalıq 
 

Qaranlıq quyuyam suyu içilmiş. 

Artıq o quyuya su gəlməz daha. 

Torpağam, zəmisi, otu biçilmiş. 

Köksümdə bir toxum cücərməz daha. 

 

Yaş ötüb, tellərim dağların qarı. 

Yarpağım saralıb, barım dərilib. 

Üzümdə zamanın sərt qırışları, 

Ömrün yayı bitib, payızı gəlib. 

 

Qocaldım, əyildim torpağa sarı, 

Qatarım yetişir son ünvanına. 

Artacaq sayında qəbir daşları, 

Dikilib tənhalar qəbristanına. 

 

Bəlkə də hardasa bir ürək sızlar. 

Bir gözdən yaş gələr qəmli xəbərdən. 

Soyuq mərmər üstə belə yazılar: 

Doğuldu kədərdən, öldü kədərdən. 

 

Bəlkə də hardasa bir ürək sızlar...... 

Sadəlik 
 

Eşitmişəm təzələnib həyatın, 

Təzə geyim, təzə sevda gəzirsən. 

Bu dünyadan usanmısan, həyatım! 

Eşitmişəm təzə dünya gəzirsən. 

 

Göyü seçdin, bəyənmirsən yeri sən. 

Yer utanar yer üstündə yerisən. 

 

Mən kiməm ki, sənlə eyni yol gedəm ? 

Yaraşmaram gödəkçənin rənginə. 

Sən fərqlisən, mənsə adi biriyəm, 

Tay deyilik, uzaq gəzək, incimə! 

 

Eşitmişəm təzələnib düşüncən, 

Bu günü yox, sabahını düşün sən! 

 

Bəyənmirsən köhnə olan hər şeyi, 

Unutmusan dostlarının nömrəsin. 

Zəng edirlər, goturmursən dəstəyi, 

Qulağına çığırırlar səssizin… 

 

Göyü seçdin, bəyənmirsən yeri sən, 

Yer utanar yer üstündə yerisən! 

Sevgimin noyabrı 
 

Bu da sevgimizin son noyabrı, 

Yenə də nəyinsə sonuna gəldik. 

Gözündə bir ovuc dəniz var sənin, 

Ağlama, suyunda bata bilərik. 

 

Hava xətalıdır, küləyi dəli. 

Yoxsa sevgimizdir soyuğu duyan? 

Qorxuram payızda tərk etsəm səni, 

Bir daha baharda səni tapmayam. 

 

Həyat başdan-başa qəribəlikdir, 

Görüşlər yaradar, ayrılıq salar. 

Kiminsə cibində qara qəpikdir, 

Bizim gözümüzdə mühüm olanlar. 

 

Nə deyim taleyin yazısına mən? 

Niyə görüşdük ki, niyə ayrılaq? 

Təpədən dırnağa  payız kimiyəm, 

Yarpaqsız budağam, budaqsız yarpaq. 

 

Sənsiz yaşamağa alışam gərək, 

İndidən unudam, yoxsa gec olar. 

Bu da sevgimizin son noyabrı, 

Hələ ayrılığın dekabrı var..... 

Vaxtdır 
 

İndi ümidlərin kasıb vaxtıdır, 

İndi yağışların səngiyən vaxtı. 

Bir az qatarların gecikən vaxtı, 

Bir az  vüsalların ləngiyən vaxtı. 

 

Vaxtıdır unudub, xatırlamağın. 

Bir ötən sevginin oduna yanmaq. 

Yaralı ürəyin köhnə yamağın, 

Qoparıb təzədən tikib yamamaq. 

 

Bürünmək vaxtıdır arzularına, 

Yada arzulardan yıxılmaq vaxtı. 

Qarışıb gecənin yuxularına. 

Ulduzlu səmada yox olmaq vaxtı. 

 

Bəlkə də, bir az da yaşayacaqdım, 

Dözmədi qəlbimin dözüm sipəri. 

Ölmüşəm, yenidən doğulmaq vaxtım, 

Yetişib, Allahın yoxdur xəbəri..... 

 

 

 

 

 



 112 

 

Gecə simfoniyası və şair 

 
Mən öz şeirimdən qaçaq düşmüşəm, 

Soruşsan özümdə mən yoxam artıq. 

Güzgüyə baxıram mənə güzgüdən, 

Əlini uzadır tam başqa  varlıq. 

 

Zülmət gecələrin hıçqırıqları, 

Neçə pəncərədən boylanır baxır. 

Yarılır göylərin bağrı kədərdən, 

Gör neçə insanın göz yaşı yağır. 

 

Şütüyür şəhərdə qəm tramvayı, 

Axır şüşəsindən duzlu damlalar. 

Görəsən kim bilir məndən savayı, 

Bu günkü yağışda dəniz tamı var. 

 

Yuyulur küçələr həsrətimizlə, 

Torpaqdan gözyaşı qoxusu gəlir. 

Bizim uyumayan gözlərimizdə, 

Kövrək duyğuların yuxusu gəlir. 

 

Buludlar  dahi bir pianist kimi, 

Vurur son akkordun qəmli nəğmənin. 

İlhamım yenidən öpür əlimi, 

Yazılır yeni bir şeirim mənim. 

İyirmi altı yaşıma 
 

Yaşımın üstünə yaş gəlir hər il, 

Qara hörüklərim bəyaza düşüb. 

Soyuqda doğuldum, qış idi fəsil, 

Bəxtim ona görə ayaza düşüb. 

 

Həyat dığırlanan oyuncaq kimi, 

Gah daşa çırpılır, gah da hamara. 

Həmişə inandım saf uşaq kimi, 

Mənə boş nağıllar danışanlara. 

 

Soyuna bilmədim çocukluğumu, 

Çatsamda bu yaşa, məqama, ana! 

Sən Allah birazca danla, döy məni 

Qurban əllərinə ana, ay ana! 

 

Böyüyə bilmədim nadürüstlüyə, 

Elə saflığımla  sehr yaratdım. 

Gözümü açdım ki, şair olmuşam, 

Yumdum gözlərimi şeir yaratdım. 

İlahi 
 

Çox istədim dürüst olum axmaqlar içində, 

İblisə uyub batmayım günahlar içində. 

Min nalələr, min əzablar, min ahlar içində, 

Mən düz durum əyilməyim şeytana, İlahi, 

Çağır məni həm dinə, həm imana İlahi. 

 

Dünya dağılır, bunca qəzəb, bunca küdurət 

Hardandı görən, yoxsa alıb qəlbləri zülmət? 

Öz zülmünə məğlub olacaqdır bəşəriyyət, 

Düşmən eləmə insanı insana, İlahi, 

Çağır bizi həm dinə, həm imana İlahi. 

 

Qoy yaz səhəri buzlar ərisin sinəmizdən, 

Düşsün bıçaqlar, odlu silahlar əlimizdən. 

Hasarları, sərhədləri məhv et önümüzdən, 

Saç haqq şəfəqin büsbütün cahana İlahi, 

Çağır bizi həm dinə, həm imana İlahi. 

Gülməyim gəlir 
 

Dərdə sarılmağım gəlir 

Dərdimdən ölməyim gəlir 

Min kərə tərk edilməyim 

Min kərə sevməyim gəlir. 

 

Tez bezirəm səadətdən, 

Əl çəkmirəm bu adətdən, 

Külə dönüb məhəbbətdən, 

Yelə verilməyim gəlir. 

 

Həsrəti dənə-dənə mən, 

Çəkərdim dönə-dönə mən, 

Olub bir eşqə kölə mən, 

Boynumu əyməyim gəlir. 

 

Qəm varmı məndən o yana, 

Yol varmı qəmdən o yana, 

Keçib özümdən o yana, 

Özümə gəlməyim gəlir. 

 

Həyat sehirli aynadır, 

Özü-özünü qaynadır, 

Hərəni bir cür oynadır, 

Baxıram gülməyim gəlir. 

Abstrakt 
 

Nə adı var nə soyadı, 

İçimdə yatan birinin. 

Nəfəsiylə gecə vaxtı, 

Məni oyadan birinin. 

 

Dörd divarın arasında, 

Səhər beşin yarısında. 

Sınıq güzgü parasında, 

Əksimi tutan birinin. 

 

Mənə şeirlər yazdıran, 

Məni özümdə azdıran. 

Kirimişcə yatızdıran, 

Yuxumu qatan birinin. 

 

Hər yerdə barmaq izi var, 

Divardan baxan gözü var. 

Sanma ki insan üzü var, 

Odamda şeytan birinin. 

 

Çəkilib getmir yanımdan, 

Canı çıxmır ki, canımdan. 

Hər gün qaçıb eyvanımdan, 

Özünü atan birinin. 

Ölsə mənimlə öləsi, 

Zülmətin yazıq köləsi. 

Bir mənəm yoxdur kimsəsi, 

İşıqdan qorxan birinin. 

Uşaqlığım 
 

Bircə damcı yaş axacaq  

Bir buludun gözlərindən 

Ruhum sənsiz darıxacaq 

Küçənizdən keçəndə mən. 

 

Ötüb keçmiş uşaqlığım 

Kövrələcək ürəyimdə 

Elə bil ki, çoxalacaq 

Tellərimə düşən dən də. 

 

Xəyalımdan boylanacaq 

Bir balaca şirin oğlan 

Məni geri çağıracaq 

Uşaqlığım, uşaqlıqdan. 

 
2008 

*** 

 

Ayrılırıq  barı yaxşı ayrılaq 

Nə gileylər, nə qınaqlar olmasın 

Nə kürəyə saplanan qanlı bıçaq 

Nə alovlar, nə ocaqlar olmasın. 

 

Tənə vurma ötüb keçən illəri 

Yaraları təzələmə təzədən. 

Ayrılırıq bağla köhnə dəftəri 

Hisslərimi silkələmə təzədən. 

 

Ayrılırıq əl uzat ki, əl sıxım 

Ayrılırıq gedən sənsən qalan mən 

Sözlər ağır, çox danışma yazığam 

Nə vecinə, yaşayan sən, ölən mən.. 

 
2012 

Salamat 
 

İnsan necə yetim olur, 

Ana, atası salamat. 

Gedirəm səndən, gedirəm, 

Sağ  ol, qadası, salamat! 

 

Yollar dağdan, daşdan keçir, 

Bütün yazlar qışdan keçir, 

Çovğundan, yağışdan keçir, 

Adam balası, salamat. 

 

Ömür atın yəhərlədi, 

Bu mənasız savaş nədi? 

Gölləri kim zəhərlədi? 

Qalmaz sonası salamat. 

 

Qərib düşüb elim mənim, 

Nə yurdum var, nə məskənim. 

Viran olub evim mənim, 

Qalıb qapısı salamat. 

 

Bu qışın ağırdı dərdi, 

Torpağın son otun dərdi. 

Vətənimdə gül bitərdi, 

Gəlsəydi yazı salamat. 

Sən 
 

Sən mənim ömrümə əsən rüzigar, 

Sən mənim bəxtimə yağan yağışsan. 

Bəlkə də yaşanan sonuncu bahar, 

Bəlkə də əbədi bitməyən qışsan. 

 

Hələ gözlərində ilk sevda dəmi, 

Hələ əllərində ilıq hərarət. 

Neynəyim dəlitək sevirəm səni, 

Sevirəm bir şirin sözünə həsrət. 

 

Ürək söz anlamır yoxsa nə gəzim, 

Getdiyin yollarda durduğun yerdə. 

Sən qalib çıxmısan qorxma, əzizim, 

Mən yenə eşqinə məğlub sərkərdə. 

 

Ürəkdən dodağa bircə pıçıltı, 

Dodaqdan ürəyə  öpüş kimisən. 

De görüm yuxumu hara uçurdun? 

De görüm yuxuna saldın kimi sən? 

 

Mən sərt dalğalarla çarpışan qayıq, 

Ümidi kəsilmiş qağayıyam mən. 

Biz k,i ayrı-ayrı yaşamalıyıq, 

Bəs niyə özümü sən sayıram mən? 

Darayır otları bahar küləyi, 

Heyvalar sonuncu çiçəyin tökür. 

Mən şeir yazıram səndən, Mələyim, 

Şəhərin üstünə buludlar çökür. 

Heyvalar sonuncu çiçəyin tökür...... 

 
2014 

*** 

 

Mənə bir az qəm gətirdi, 

Dünən gecə yağan yağış. 

Səni yenə bağışladım, 

Yenə sevdim naxış-naxış. 

 

Ürəyimdə giley-güzar 

Dolaşdıqca dünənləri, 

Tellərimə ələndi qar 

Tanımadı görən məni. 

 

Ha istədim unudulsun 

Adın, ətrin, səsin mənə. 

Ruhum yenə ayaq açıb 

Sənə qaçdı, sənə, sənə. 

 

Ev tapmadım, evim olsun. 

Bir yuvaya isinmədim. 

Söylə nəylə etdin ovsun? 

Şeytanamı tilsimlədin? 

 

Vəsiyyətdir yazılarım, 

Oxuyarsan öləndə mən. 

Son sözümü söyləyəcəm 

Sənə qəmli şeirlərdən. 

 
2013 

Şirin həsrət 

 
Dünya yalan dünyadır,  

Telinə dəyməz sənin. 

Min çiçəyi cəm etsəm, 

Gülünə dəyməz sənin. 

Gözlərinin yaşına,  

Selinə dəyməz sənin, 

Bu sevgi, bu məhəbbət. 

 

Ocaq olma, 

İsitmə ürəyi buz olanı. 

Yetişəcək hər kəsin,  

Payız anı, qış anı. 

Kim dayandıra bilib, 

Kim durdurub zamanı? 

Qocalacaqsan əlbət. 

 

Demə mənə uzaqsan, 

Yaxınam ürək kimi. 

Hər gecə oxşayıram 

Telini külək kimi. 

Xəncərin də saplanır  

Ruhuma ipək kimi, 

Şirin də gəlir həsrət. 

Səni mənə kim yazdı 
 

Çiynimdəki yük bəxtim, 

Çırağı sönük bəxtim, 

Ay üzü dönük bəxtim, 

Səni mənə kim yazdı? 

 

Qanadın oldum uçmadın, 

Zülmətə işıq saçmadın, 

Üzümə qapı açmadın, 

Səni mənə kim yazdı? 

 

Tərsə yozdun yuxuları, 

Nə verdinsə ala yarı. 

Ay bəxtsizin bəxtiyarı, 

Səni mənə kim yazdı? 

 

Pozan varmı səni pozum? 

Yeni tale alım yazım. 

Ay qaragün alın yazım, 

Səni mənə kim yazdı? 

 
2014 

Uçurum 
 

Qara gözlərində çoxdan azmışam, 

Məni yollarında azdırma əbəs. 

Getmək istəyirsən birdəfəlik get 

Bu get gəlişlərin arasını kəs. 

 

Nə qədər sevdalar başımdan ötdü, 

Hərəsi bir yarpaq qopardı məndən. 

Nə harda başladı, nə harda bitdi 

İndi heç özüm də anlamıram mən. 

 

Qorxma, ölməyəcəm, tanışdı mənə 

Həsrətin hər üzü, hər pıçıltısı. 

Zəng edən deyiləm qəfildən sənə, 

Səsimdə hıçqırıq gecəyarısı. 

 

Bitirsə qoy bitsin səssiz, gileysiz. 

Dönək izimizə, axarımıza. 

Yoxsa bu vüsala çatmayan sevda, 

Sonunda çıxacaq axırımıza. 

 

Uçurum, uçurum, sənsiz uçurum. 

Hər addım uçurum, hər yol uçurum. 

Sən mənə, mən sənə tərəf qaçıram, 

Körpulər dağılıb, sağ, sol uçurum. 

Susub dayanmısan kədər içində, 

Artıq kəlmələrin nə mənası var? 

Gedərsən qayıtmaq ümidi ilə, 

Dönərsən yerimdə lal uçurumlar. 

 
2014 

Səslərəm səni 
 

Mənim bu dünyada təkcə sənim var 

Yolda büdrəyəndə səslərəm səni. 

Sən mənim ömrümdə ən isti bahar 

Qışda titrəyəndə səslərəm səni. 

 

Mən sənə möhtacam həmişə hər an, 

Sənsən saf qəlbinlə halıma yanan. 

Sıxılsam nə zaman, ağlasam haçan, 

Gülmək istəyəndə səslərəm səni. 

 

Balaca yelkənəm mavi sularda, 

Əcəlim gizlənib sərt dalğalarda. 

Uzaq diyarlarda, yad adalarda, 

Ürək dözməyəndə səslərəm səni. 

 

Vətənə qayıtsam qurtulub dardan, 

Keçsəm meşələrdən, dağdan, arandan, 

Heyvalar  payızda yüklənib  bardan, 

Boynunu əyəndə səslərəm səni. 

 

Həsrətin sinəmdə yara salanda 

Ayağım yolunu yada salanda 

Könlüm Qarabağda pərvazlananda 

Kaman inləyəndə səslərəm səni. 

 
25.03.2008 

*** 

 

Asılıb səmada dan ulduzutək, 

Mənim dualarım yoluna işıq. 

Vüsalsız sevdadan ümidini çək, 

Biz qovuşmaq üçün yaranmamışıq. 

 

Mənə bu görüşün həsrəti tanış, 

Gileyli baxışın payız  küləyi. 

Sənin taleyinə yazılan qarğış, 

Mənim də yolumu kəsir neyləyim. 

 

Ayrılıb gedirik bir-birimizdən, 

Dənizdə gəmilər ayrılan kimi. 

Sanıram hələ də yuxudayam mən 

Yanımda olarsan ayılan kimi. 

 

Düşmüsən özgənin payına neynək, 

Sənin həyatına gərək deyiləm. 

Elə son olanlar deyilmiş gerçək, 

Mən də bir xəyalam gerçək deyiləm. 

 
12.06.2008 

Gözyaşlarım dəniz dadır 
 

Gözyaşlarım dəniz dadır əzizim, 

Sanki dəniz gözlərimdən süzülür. 

Sən gedəli qurumayıb ki, gözüm, 

Duz damlalar yanağıma düzülür. 

 

Belə gücsüz tanımırdım özümü 

Sancılmısan qəlbimə bıçaq kimi 

Hardan alım dəniz boyda dözümü? 

Ağlayıram arxanca uşaq kimi. 

 

Göz yaşlarım dəniz dadır sən demə, 

Yanağımda şor suların izləri. 

Sevənlərin gözyaşıdır bəlkə də, 

Qurumağa qoymayan dənizləri. 

 
2007 

*** 

 

Məni nəylə qorxudursan 

İtirəsi nəyim var ki? 

Nə unutdum, gəlib geri 

Götürəsi nəyim var ki? 

 

Yarı çılpaq hisslərimin, 

Yarı viran məkanıyam. 

Nəyi məndən ayrı salan, 

Səbəblərin ünvanıyam. 

 

Bir əlimdə peşimanlıq, 

Bir əlimdə əsəblərim. 

Hədələmə, yetər artıq, 

Nə qalıb ki, itirmədim. 

 

Nəfəsimin dərinində 

Titrədikcə sənin üçün, 

Sınıq-salxaq ümidlərim 

Ağlayırmış için-için. 

 

Məni nəylə qorxudursan? 

Ayrılaqmı? 

Gəl ayrılaq. 

Bu otağın , bu da masan 

Açarları al ayrılaq. 

Məni nəylə qorxudursan? 

Bu mən, bu da yol, 

Ayrılaq 

Apardı 

 

Uydu xumar baxışlara 

Yarımı ellər apardı 

Qara gözlərə vuruldu 

Pərişan tellər apardı. 

 

Apardı uzaq diyara 

Nə edim mən bəxti qara 

Çıxa bilmədik bahara 

Xəzanlı yellər apardı. 

 

Ömür boyu sevəcəkdi 

Mənlə tale böləcəkdi 

Söz vermişdi dönəcəkdi 

Əhdini yollar apardı. 

 

İzlərinə ümid kəsdim 

Nə göz bezdi, nə mən bezdim 

Yardan əlimi üzməzdim 

Gücümü illər apardı. 

 

Dönsə çətin tapar məni. 

Apar dəniz, apar məni, 

Gəlib soruşsa yar məni, 

Deyərsən sellər apardı. 
02.08.201 

*** 

 

Unuda bilmədim ki. 

Kimisə yerişindən, kimisə gülüşündən 

Sənə oxşatdım. 

Bütün şəhər sən oldu gözümdə 

Bütün aləm sənə boyandı. 

Verdiyin vədlər qədər 

Qısa oldu ömrü səadətin. 

Məgər sənmişsən sevincim, nəşəm. 

Unuda bilmədim ki. 

Yaşıl rəngə boyadın ayrılığı, 

Gözlərim köhnə məktublarında tapdı təsəllisin. 

Dəfələrlə qınadım zəifliyimi, 

Unuda bilmədim ki...... 

 
2011 

*** 

 

Çiynimdə bir yük doğuldum, 

Daşıdım, niyə bilmədim. 

Ölümümü bilə-bilə, 

Yaşadım, niyə bilmədim. 

 

Dözdüm fələyin nazına, 

Razı oldum ən azına, 

Bürünüb ömrün yazına, 

Üşüdüm, niyə bilmədim…. 

*** 

 

Ruhumun bir nəfəsə ehtiyacı var, 

Bir insan qoxusuna,  

Bir insan səsinə. 

Siqareti yandıranda pəncərəni açan, 

Sonra isinən közümə.... 

Əlimdə qələm şeirlənəndə, 

Nidalananda, suallananda, 

Bir çay süzüb qarşıma qoyan, 

Məni sükutumdan duyan 

Bir ehtiyac var içimdə... 

Dumanlı başımın səliqəsiz fikirlərini 

Toplaya bilən, 

Məni, mən olduğumçün sevən 

Birisinə...... 

*** 

 

Hər şey səni xatırladır, 

Bu küçə də, bu döngə də. 

O ağacdan yola düşən 

O kölgə də. 

Bu şəhər də, bu ölkə də, 

Qəm də səni xatırladır. 

 

Hər gün səni xatırladır 

Vaxt, zaman da. 

Sahibi tərk edib gedən 

o ünvan da. 

Yanımda əlimi sıxan 

Bu adam da, 

Mənə səni xatırladır.... 

*** 

 

Mən artıq mən deyiləm, dağlarda qar olmuşam, 

Dəyişmişəm payızda əsən küləklər kimi. 

Axtarma məni artıq, bu eşqdən yorulmuşam, 

Parça-parça olmuşam sınan ürəklər kimi. 

 

İsitməz otağımı indi soyuq nəfəsin, 

Titrətməz ürəyimi mənasız sözlərin də. 

Axtarma məni artıq, qarşılaşa bilməsin 

Əllərim əllərinlə, gözlərin gözlərimlə.... 

*** 

Körpə uşaq kimiyəm, 

Kiçilib içim-çölüm. 

Həyatın mənası yox, 

Sonu ölümsə gülüm. 
 

Gecə qonur üstümə, 

Oyanır dəliliyim. 

Üzümə mat- mat baxan, 

Divarlara nə deyim. 
 

           Zülmət alıb qəlbləri 

Çıraq tutmaq nə hacət 

Hər gün yeni ədavət 

Hər gün yeni fəlakət 
 

Bir itə daş atmadım 

Can alırlar nə asan 

Bəsdir məni incitdin 

Ürək, səni yanasan. 
 

Ulduzlar mürgüləyir 

Sübh doğulan tərəfdə 

Bəlkə haqq var hardasa 

Dünya duran tərəfdə. 
 

Qan qoxuyan havadan 

Başım dönür İlahi 

Deyəsən bu gecə də 

Kimsə ölür İlahi... 

Oyanış 
 

Sağalıb yarası xatirələrin, 

Yollar da evimə aparır artıq. 

Yazıb bitirdiyim şeirimsən mənim, 

Qəmli bir romanın qəhrəmanıyıq. 

 

Payız küləyitək dönükmüş üzün, 

Bəs necə əsirin oldum bunca il? 

Mən qışı, soyuğu sevmirəm, quzum, 

Titrəyib yaşamaq mənlik iş deyil. 

 

Yarpaqlar tökülür ümidlər kimi, 

Bahara bir ömür yetməz bəlkə də. 

Sən ey gözü dolu səma sakini, 

Bulud ətəyini yerə silkələ. 

 

Onsuz da inciyib günəşi yerin, 

İsitməz qəlbləri soyuq divarlar. 

Payıza tuş gələn məhəbbətlərin, 

Hardasa üşüyən durnaları var. 

 

Mən ki ürəyimi tapmadım çöldən, 

Yolunda bu qədər xərclədim yetər. 

Toplayıb özümü gedirəm səndən, 

Əlvida, əlvida bahara qədər...! 

*** 

 

Öz yolumda düz idim, 

İzim də küsdü məndən. 

Hər bir dərdə dözürdüm, 

Dözüm də küsdü məndən. 

 

Çətirimdi haqq dilim, 

Sipərimdi düz əlim, 

İndi çətin düzəlim, 

Düzüm də küsdü məndən. 

 

Dünya mən bilən deyil, 

Dəyişib həmən deyil, 

Səsim yüksələn deyil, 

Sözüm də küsdü məndən. 

Yağış mövsümü 
 

Unuda bilmədik vərdişimizi, 

Daşıdıq gizlidə keçmişimizi. 

Girib aramıza üşüdən bizi, 

Yağış mövsümüdü, qar mövsümüdü. 

 

Özü öz odunda qovrulur insan, 

Özü öz adından yorulur insan. 

Yalnış bir fəsildə vurulur insan, 

Yağış mövsümüdü, qar mövsümüdü. 

 

Bu kədər nə idi zəif çağımda? 

Adın lüt üryandı buz dodağımda. 

Səs-sədan gəlməyən lal otağımda, 

Yağış mövsümüdü, qar mövsümüdü. 

 

Yazdığın məktublar boynu bükülü, 

Başıma haranın tökəcəm külün? 

Vüsal yollarında çovğundur, gülüm. 

Yağış mövsümüdü, qar mövsümüdü. 

 

Mən yerə vurmadım verdiyim andı, 

Bəs niyə sevginin əlləri qandı? 

Qayıtma, mən tərəf qara dumandı, 

Yağış mövsümüdü, qar mövsümüdü. 

Külqabı 
 

Sınıq ümidlərdi bizi incidən, 

Arada sızlayan ürəkdir, ürək. 

Bu gecə üz-üzə külqabım və mən, 

Səni unutmağa cəhd edək gərək. 

 

Dünya fırlanacaq əsrlər boyu, 

Bizi də torpağa göməcək zaman. 

İnsan hisslərindən kimə nə axı? 

Kimə nə, ürəkdə nə çəkir insan? 

 

Məsələn, külqabım, birdə mən və sən. 

Dəlilik, qəzəblər, birdə ki həblər. 

Mənə içməyi də sən öyrətmisən, 

Sərxoşam dərdindən, dözmür əsəblər. 

 

Asdım bu dünyanın dar ağacından, 

Bütün sevgiləri, ayrılıqları. 

Həsrət bir yumaqdır, tutub ucundan 

Gedirəm işıqdan zülmətə sarı. 

 

Mən sənsiz çətin ki, azadlıq dadım, 

Özümü gömmüşəm bir daş qəfəsə. 

Nə mən susasıyam, nə də külqabım, 

Sonuncu siqaret külə dönməsə.... 

Ümidsiz 
 

Sınıq şüşələrdi getdiyimiz yol, 

Yalın ayağımız qan damır gülüm. 

Gəl sən birdəfəlik özümünkü ol, 

Zaman dayanana oxşamır gülüm. 

 

İnsanlar çətin ki, əvvəlki ola, 

Ürəklər hasara hörülüb axı. 

Əl uzat köç edək lap uzaqlara, 

Əl uzat inadım yorulub axı. 

 

Bükülüb qalmışıq öz içimizdə, 

Fikrimiz göydəki qara buludlar. 

Bizim günahımız nə, suçumuz nə? 

Bizim ki, dinimiz, imanımız var. 

 

Mürəkkəb misaldı həyat adama, 

Gələn kim, gedən kim qoca dünyaya. 

Qovuşmaq bir addım öndə olsada, 

Qorxuram şüşəli yollar qoymaya. 

 

Mən hələ bir az da  gözlərəm səni, 

Eybi yox bir addım beş ili yarsın. 

Qorxuram onda da yorasan məni, 

Qorxuram onda da ümid olmasın. 

*** 

 

Ayaq basdığın torpaq, 

Mənə səndən danışır. 

Qırıb atdığın yarpaq, 

Mənə səndən danışır. 

 

Danışır lal-harayın, 

Açılmamış çarpayın, 

Masanda soyuq çayın, 

Mənə səndən danışır. 

 

Kağızda yaratdığın, 

Məni ünvan tutduğun, 

Yazıb, cırıb, atdığın, 

Məktub səndən danışır. 

 

Yalandandı gülməyin, 

Danışır boz pencəyin, 

Tayı itmiş əlcəyin, 

Mənə səndən danışır. 

 

          Susmur göylərin ahı, 

Bulud donunu sıxır, 

Necə unudum axı? 

Hamı səndən danışır... 

Anlaya bilməzsən məni 
 

Elə hey işığa sürün ha sürün, 

Günəşə yalvardım, üzümə görün. 

Baş vurma içimə dərinəm, dərin. 

Baş vurma, anlaya bilməzsən məni. 

 

Min ilin yarasın daşıyır sinəm, 

Dünya yaranandan qovrulan mənəm. 

Toxunma, qəlbinə dəyə bilərəm. 

Toxunma, anlaya bilməzsən məni. 

 

Mən, bütün dərdlərin başladığı yer, 

Daş atan əllərin daşladığı yer, 

Zülmətdir ruhumun xoşladığı yer, 

Şam tutma, anlaya bilməzsən məni. 

*** 

 

Hayandan, haraya düşdü yolumuz. 

Biz ki, bu sevgini tutub yaşadıq. 

Bütün sərhədləri aşdı yolumuz, 

Bütün savaşları udub yaşadıq. 

 

Biz elə bilirdik bitməz, tükənməz, 

Dəli məhəbbətin alovu-odu. 

Biz elə bilirdik, yox, ola bilməz, 

Bütün gerçəklərə birdən nə oldu? 

 

Arzudan o yana yol yoxmuş demək, 

Biz ki, yolsuzluğa alışmamışıq. 

Belə yaşamağı öyrənək gərək, 

Fikirlər qarışıq, hisslər qarışıq. 

 

Hayandan haraya çaşdı yolumuz. 

Sevgidən nifrətə ünvan salmışıq. 

Elə bil payıza düşdü yolumuz, 

Elə bil azacıq payızlanmışıq.... 

          Qızıma 
 

Mən səni elə bil tanıyırmışam, 

Gəlişin yadıma saldı üzünü. 

Elə bil həmişə, hər səhər, axşam 

Elə bil sevmişəm ömrüm uzunu. 

 

Gözün gözlərimin rəngini alıb, 

Qara gözlərinə qurbanam özüm. 

Nə vaxtdan canımdan bir parça olub, 

Məni bu həyata bağladın qızım? 

 

Gecələr otağı nəfəsin bəslər, 

Beşiyin önündə keşik çəkirəm. 

Adın ürəyimə yazılıb, Əsmər! 

Adın ürəyimdə ürəklənirəm. 

 

Sən böyük sevginin gözəl bəhrəsi, 

Min kərə şükr etsəm bəs etməz, inan. 

Nənənin, babanın şirin nəvəsi, 

Atanın, ananın canındakı can. 

 

Gəlişin dəyişdi məni tamamən, 

Ey bahar ömrümün çiçəkli çağı. 

Gözünü dünyaya açan kimi sən, 

Mənə də öyrətdin ana olmağı. 

Tanıya bilmədim səni bağışla 
 

Yudum göz yaşımla sevinclərimi, 

Gecəmi gündüzə hörərək sənsiz. 

Kəsdirmə ağzını görüş yerinin, 

Tanımır yolları bu ürək sənsiz. 

 

Süzdün piyaləyə məndən qalanı, 

Qaranlıq otağı sərxoş elədin. 

Hanı tanıdığım o gözlər hanı? 

Mənim sevdiyimə axı neynədin? 

 

Payızı günahkar sanma bu qəmə, 

Hər şeyə səbəbkar təkcə sən oldun. 

Əmanət bir ürək vermişdim sənə, 

Kobud əllərinlə ikiyə böldün. 

 

Həsrət məhəbbətin sınmış qanadı, 

Uçmaz asimana birdə heç zaman. 

Mənim dodağımda tək sənin adın, 

Bəs sənin kim qopur dodaqlarından? 

 

Bu sevgi dərd kimi gəldi başıma, 

Daşıya bilmədim məni bağışla. 

Bir səhər xəbərsiz çıxdın qarşıma, 

Tanıya bilmədim səni bağışla... 

Xəyanət 
 

Kimin saçlarını tumarlamısan? 

Tanıya bilmədim əlini daha. 

Elə bil əlimi isidə bilmir, 

Oxşaya bilmirki telimi daha. 

 

Qucağın buz olub sərçə qəlbimə, 

Uçub gedəsi yox səndən aralı. 

Titrəyə-titrəyə şirin kəlmənə, 

Tamarzı qalmışam bir ay olalı. 

 

Sən ey talehimə yazılan payım, 

Nə tez əvəz tapdın köhnə sevgiyə. 

Pəncərə önündə keşik çəkirəm. 

Nə vaxt evimizə gələrsən deyə. 

 

Beşikdə körpəmiz mürgüyə dalıb, 

Üstünü örtürəm, görən yatdımı. 

Qapını döyürsən, on birə qalıb 

Bilmirəm özünsən, yoxsa yaddımı. 

Ayrılırıq deməli 
 

Bu sevginin əvvəli nə, sonu nə? 

Gəlib çatdıq yolun son döngəsinə. 

Yuxuları tərsinə yoz, tərsinə. 

Sarıldıqsa, ayrılırıq deməli. 

 

Sən hələ də böyüməmiş bir uşaq, 

Yalvarırsan, əlini ver barışaq. 

Nə yaşadıq, nələr üçün çalışaq? 

Yorulduqsa, ayrılırıq deməli. 

 

Gözümüzün biri quru, biri yaş. 

Qovuşmağa təkcə səbəb ola kaş. 

Odumuza əriyib yavaş-yavaş, 

Kül olduqsa, ayrılırıq deməli. 

 

Qorxma, mənsiz dünya həmin qalacaq. 

Günəş sənin, səma sənin qalacaq. 

Qəlpələri kimsə yığan olacaq, 

Qırıldıqsa, ayrılırıq deməli. 

 

Deyib, gülüb, danışmağı biləndik. 

Sınandıqca qəm, kədərə bələndik. 

Özümüzdən ələk kimi ələndik, 

Durulduqsa, ayrılırıq deməli. 

"Yazıçı" nəşriyyatı 

"Mütərcim" nəşriyyatı  

Yayım Assosiasiyası  
"Bayatı" kitab dükanı  

 

 
Əlaqə telefonu: (+99450) 358 77 55  

